
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ТЭРГҮҮН БҮЛЭГ

	 

	ОЛНОО ӨРГӨГДСӨН БОГД ХААНТ МОНГОЛ УЛСЫН СҮЛДИЙГ БҮТЭЭСЭН НЬ

	Аливаа улс гүрний тусгаар тогтнолын эрхэм бэлгэдлийн зүйлс нь улсын сүлд, туг, далбаа, төрийн тамга байдаг. Иймээс 1911 онд монголын ард түмэн манжийн түрэмгийлэгчдийг эх нутгаасаа үлдэн хөөж, үндэсний улс төрөө ахин сэргээхдээ монголын эртний уламжлалт сүлд тэмдгийг тухайн цагийн байдалд нийцүүлэн зохиож хэрэглэсэн байна. Энэ нь монгол улсын төрийн албан ёсны эрхэм дээд бэлгэдэл, онцгой тэмдэг болгон хуулиар тогтоосон соёмбо сүлд юм. Эл соёмбо нь угтаа 1686 онд өндөр гэгээн Занабазар монголын тусгаар тогтнолын бэлгэдэл болгон, эртний энэтхэгийн ланз үсгээс сэдэвлэн зохиосон дууны хөргийн (цагаан толгойн) эхний титэм үсэг болно. Тиймээс ч энэ үсэг нь «Өөрөө гарсан гэгээн» гэсэн утгатай «Соёмбо зояди» хэмээх энэтхэг үгээр нэршсэн бөгөөд тэрхүү титэм үсгийг өндөр гэгээн анхандаа мутрын тэмдэг маягаар хэрэглэж байжээ. Чингэхдээ Монголын эртний сүлдэр болох нар, сар, галын дүрсийг соёмбод агуулж, сав шим дээр ертөнц, орон, цаг, хүн амьтан, төр улс, арга, билгийг бэлгэдсэн гүн утгатай тул тийнхүү 1911 оноос төрийн сүлд болж, улсын туг далбаа, тамганд оролцох болжээ. Иймээс монгол улсын албан тамганы төвд нь соёмбо үсэг, зүүн баруун этгээдэд нь монгол үсэг сийлэн, төрийн далбааны дундад «соёмбо Эбам» үсэг хийх тухай хуульчлан заасан байна.

	Ерөөсөө соёмбо нь ертөнцийн үүсэх уг сурвалж хэмээн дорно дахины гүн ухаанд үздэг хий, гал, шороо, ус зэрэг язгуур махбодыг дор нь байрлуулж, сав ертөнцийн оршлыг бэлгэдсэн тэрхүү шороо, ус, гал, хийн дээр огторгуйг дүрслэн, басхүү шим ертөнц буюу хүний төрхийг тусгасан үсэг юм. Түүнчлэн энэ нь: «Монгол улс өөрийн эрхт байхыг» бэлгэдсэн улс төрийн гүн агуулгатай аж. Өөрөөр хэлбэл, соёмбын дээд гал нь айл өрх, улс хотлоороо өнгөрсөн одоо ирээдүйд үүрд мандан бадрахыг; нар, сар нь монголын ард түмэн мөнхөд цэцэглэн хөгжих; гурвалжин нь сум мэт хурц эрэмгий байхыг; дундах загас нь өнөр өтгөн, сонор соргогийг; хажуугийн босоо шугам нь хэрэм мэт бат байхыг төлөөлсөн гэдэг. Соёмбын «Э, бам» үсэг нь арга, билэг хослохыг, доорх бадам нь язгуурын төр шашнаа ариунаар мандуулахыг бэлгэджээ.

	Ингэж «соёмбо, Э бам» үсэг Олноо өргөгдсөн Богд хаант Монгол улсын сүлд болсон ажээ.

	 

	 

	ТӨРИЙН ТАМГА БҮТЭЭСЭН НЬ

	Төрийн тамганаа монголын эртний төрийн бэлгэдлийг сэргээн хэрэглэж хааны тамганд соёмбо, дөрвөлжин, уйгуржин, монгол бичгийг хэрэглэжээ. Монгол улсын төрийн тамганы дөрвөлжин бичиг нь монголын Юань улсын үеийн их гүрний эрхэм үсэг болохын дээр энэ үсгээр бичсэн хоёр мөр нь Жавзандамба хутагт бол эртний Юань улсын Хубилай сэцэн хааны адилаар төр шашны хэргийг хослон барьж лам харын засгийг нэгтгэн явуулна гэсэн утгатай. Соёмбо үсгээр бичсэн найман мөр нь монголын анхдугаар богд буюу Өндөр гэгээнээс хойших наймдугаар богдын үед Монгол тусгаар тогтнолоо сэргээн мандуулсан улс болсныг бэлгэджээ. Тамганы төв дунд уйгуржин монголоор улсын эзний алдрыг «шашин төрийг хослон баригч наран гэрэлт богд хааны тамга» гэж бичжээ. Соёмбо болон дөрвөлжин бичиг нь дээрх үгний хувилбар болно. Мөн төрийн тамгыг эртний уламжлалыг баримтлан хашаар үйлдсэн байна. Ингээд энэхүү хаш эрдэнэ тамгыг аливаа тархаах зарлиг, хэлтрүүлэх зарлиг, ухуулан сургах өргөмжлөл, жуух, шар торгон бичигт дарж хэрэглэдэг байжээ.

	Ийнхүү монгол улсын сүлд нь соёмбо болж, улмаар 1921 оны ардын журамт цэргийн туг тамганаа уламжлагдан, яваандаа зарим үсэг зураг нь товчлогдсоор 1924 оноос БНМАУ-ын үндсэн хуулиар шинэ монгол улсын сүлд тугт хадгалагдан залгамжлагджээ.

	 

	 

	ТӨРИЙН ТУГ ДАЛБААГ БҮТЭЭСЭН НЬ

	Улс үндэстний төрийн тусгаар тогтнолын албан бэлгэдэл нь төрийн туг далбаа юм. Монголын төрийн түүхнээ есөн хөлт цагаан, хар, харлаг, сүлд нэртэй хялгасан туг хэрэглэсээр ирсэн бөгөөд харин бөс далбааг төрийн туг болгон хэрэглэсэн нь 1911 оноос болно. Чингэхдээ төрийн далбааг орчин цагийн олон улсын төрийн үндсэн хэлбэр болох далбааны маягаар үйлдсэн байна. Энэ тухай тэр цагийн албан баримтад «Олон улс дор цөм өөр өөрийн далбаа бий. Бидний монгол болбоос өөртөө эзэрхэх эрх хэмжээ бүхий нь мөн тусгайлан далбаа байгуулж тусгаар эрх бүхийг илэрхийлбэл зохимуй» гэжээ. Ингээд монгол улсын тусгаар тогтнолын илэрхийлэл болсон төрийн далбаа, цэргийн туг далбааг бүтээж, тэдгээрийн өнгө зүс, хэлбэр хэмжээ, дагалдах бэлгэдлийн зүйлс (сүлд, үсэг, бичиг)-ийг тогтоосон байна.

	Түүнээс улсын далбааг гурван ам (нэг ам нь 70x70 см болно), дэвсгэр нь гал шар, ишний эсрэг талд «ум а хум» гэсэн үсэгтэй гурван улаан хэлтэй, дундаа гуутай бадамлянхуа бүхий «соёмбо, Э, бам» үсгийг сайн сайхныг бэлгэдсэн ном (ламаадан гомбо, санжаадансүрэн, лүймүддонжи) зэрэг барласан дэвсгэр дээр урлан хийсэн байна. Эл далбааг тэр үеийн төрийн гол баярын өдрүүдэд айл өрх, орд сүм, яам тамгын газар мандуулж байхыг зарлиг хуулиар тогтоосон аж. Мөн цэргийн тугийг бий болгосон бөгөөд энэ нь дайн байлдаан, энхжиний үед тухайн цэргийн ялгах тэмдэг, сүр сүлд нь болж байлаа. Цэргийн тугаас хамгийн их дээд нь цэргийн яамны туг юм. Энэ нь 280x240 см хэмжээтэй, тугийн манжлага нь 2 тохой, 2 ямх, 4 хувь (108 см), жад нь 1 тохой, 2 ямх (56 см), иш нь 15 тохой, 3 ямх (760 см) байв. Тугийн дэвсгэр нь шар, төвд нь гуутай соёмбо, «Э, бам» үсэг, хажуугаар нь уйгуржин монгол үсэгтэй юм. Түүнээс уламжлан халхын дөрвөн аймаг, дөрвөд хоёр аймгийн цэргийг захирах жанжны туг болон цэргийн хороо, зуут, тавьтын далбаа хиурыг бий болгосон байна. 

	Тэр үеийн аймгийн цэргийн жанжны туг нь:

	1. Халхын түшээт хан аймгийн цэргийг захирах жанжны туг - Цагаан дэвсгэртэй, хөх үсэгтэй. 

	2. Халхын сэцэн хан аймгийн цэргийг захирах жанжны туг - шар дэвсгэртэй, хөх үсэгтэй. 

	3. Халхын засагт хан аймгийн цэргийг захирах жанжны туг - улаан дэвсгэртэй, ногоон үсэгтэй. 

	4. Халхын сайн ноён хан аймгийн цэргийг захирах жанжны туг - хөх дэвсгэртэй цагаан үсэгтэй. 

	5. Дөрвөдийн төгс хөлөг далай хан аймгийн цэргийг захирах жанжны туг - хөвөөтэй, цагаан дэвсгэртэй. 

	6. Дөрвөдийн үгэн зоригт хан аймгийн цэргийг захирах жанжны туг - хөвөөтэй, шар дэвсгэртэй. 

	Эдгээр далбааны төв дунд нь улсын сүлд соёмбо болох «соёмбо, Э, бам» үсэг хийн, хоёр талаар нь монгол үсэг бичсэн байна. 

	Мөн туг далбааны үсэг зурлага нь бас тогтмол заагдсан байдаг. Далбааны голын соёмбын гал нь хөх, нар нь улаан, сар нь цагаан, дээд гурвалжин нь хөх гонзгой дөрвөлжин нь хүрэн, дундах загас нь улаан цагаан, доод гурвалжин нь цагаан, дөрвөлжин нь ногоон байх ба суурийн дэвсгэр нь улаан, түүний доогуурх дэвсгэр нь хөх, цагаан, ногоон өнгийн дагнаас (судал) бүхий гадна дороо улаан өнгийн бадамтай, соёмбын дээд хүрээ нь хүрэн байна. Соёмбын хажуугаар байх үг нь цэргийн ангийн байдлаар хороо, зуут, тавьтын гэх мэтээр дэс дараатай байдаг. Жишээ нь Хорооны тугийн үг нь: «Монгол улсын дэлхий дахины сүрийг бадруулагч цэргийн хорооны тэргүүн ангийн түшмэдийн туг» гэсэн байдаг. Үүнд тэмдэглэн өгүүлбээс хорооноос дээших ангийн далбаа нь туг гэсэн нэртэй, түүний удаах далбаа, хиур гэж дараалсан байдаг. Үүнээс цэргийн зуутын далбаа нь 40 см х 40 см хөх өнгийн бөсөөр үйлдсэн бөгөөд дээрээ «Монгол улсын зуун цэргийг захирах түшмэдийн далбаа» гэсэн үсгийг бичсэн байдаг. Түүнчлэн цэргийн ангийн дараах нэгж болох тавьт, аравт нь өөрийн дөрвөлжин хиур дарцагтай байх ба түүний үг нь «Монгол улсын цэргийн тавины даргын дарцаг», «Монгол улсын цэргийн аравны цэргийн хиур» гэсэн үсэг байдаг. 

	 

	 

	ХАН ТӨРИЙН ДОЛООН ЭРДЭНЭ

	Эртний монголын төрийн есөн их бэлгэ нь уламжлагдсаар хожим Энэтхэг төвөдийн төрийн бэлгэдлийн зүйлсээр солигджээ. Тэр нь хан төрийн долоон эрдэнэ болно. Түүний тоонд хүрд, чандмань, хатан, түшмэл, заан, морь, жанжин (баатар) ордог. 

	Эдгээрийг нэн эрт цагт Энэтхэгийн оронд Загарвардын хааны эдэлж байсан эрдэнийн зүйл гэж тайлбарладаг. 

	Монгол орон Манжийн захиргаанаас ангижирч тусгаар улс болсон 1911 онд Богд гэгээнийг төрийн тэргүүнээр өргөмжлөөд эл долоон эрдэнийг биетээр буй болгосон байна. Эдгээр долоон эрдэнийн тайлбар магтаал гэж бас бий. Үүнээс дор сонирхуулъя. 

	 

	1. Хүрд Эрдэнэ гэгч нь алтан эрдэнээр өөрөө бүтсэн ариун номын эгшгийг дуурьсган эргэдэг хорол болно. Энэ нь төр улс айл гэр, хүн ард нь номын гэрлээр гийгүүлэгдэн, юунд ч дийлдэшгүй бат байхыг бэлгэджээ. Ийм тэмдгийн дүрс нь монгол гэрийн хорол тооно болно. 

	 

	2. Чандмань эрдэнэ гэдэг нь гадаад их далайгаас залж авчирсан гайхамшигт ид шидтэй, хүн бүгдийн хүслийг хангадаг норов эрдэнийг хэлнэ. Тиймээс энэ эрдэнэ гурав буюу таван дүрсээс бүтдэг. Гурван зууван дугуйг нь чандмань гэдэг, тавыг нь зэндмэнэ, норов гэдэг. Гурван дүрс нь бие, хэл, сэтгэл гурвын хүслийг хангах, таван дүрс нь тэгш таван хүсэл буюу таван мэдрэхүйн баясгалан (харах, амтлах, үнэртэж, сонсох хүртэхийн цэнгэл)-ийг хангана гэсэн утгатай болно. Энэ учраас чандмань тамга, зэндмэнэ, чандмань эрдэнэ зэрэг үг нь монгол хэлнээ ихэд хүндтэй ховор нандин эрдэнийг төлөөлсөн утгатай болжээ. 

	 

	3. Хүний ёсонд эмэгтэй хүн бол эхнэр төдийгүй эх хүн хүн төрөлхтний нэгэн бат түшиг, тулгуур хань нь байдаг тул төр улс, айл гэрт үзэсгэлэн төгс, саруул ухаан бүрдсэн эрдэм гүйцсэн, журамт бүсгүй нэн чухал гэдэг. Иймээс үйлийн муу гэмийг тэвчсэн, үргэлжид амгалангаар цэнгүүлэгч, үнэн ариун хатныг хан төрийн долоон эрдэнийн нэгэн болгожээ. 

	 

	4. Хамаг олон амьтныг эрхшээсэн хатуу цаазаар бусдыг үл айлгагч, хатгалдахын сэтгэлээр хэрэг бүгдийг хазгай буруу шийтгэхийг огоот тэвчсэн, ханилсан нөхөдтэйгөө үргэлжид эв эеийг хичээн зөвшигч, хаа явавч олон бүгдээр хүндлэх харилтгүй зоригт түшмэл эрдэнэ нь хан төрийн долоон эрдэнийн нэгэн аж. 

	 

	5. Цаст уулын өнгө лүгээ тэмцэлдсэн

	Цагаан өнгө нь гялбалзаж тодорсон

	Цаана цаанаас харшлагчийг буцаах

	Цааш эргэж бусдыг хорлохгүй

	Цаг мөчийн дотор замба тивийг эргэн ирэх

	Цангах өлсөхийн зүдрэл бүхнийг тэвчсэн

	Цогцолсон олон эрдэнийн ачаатай

	Цаглашгүй эрдэм төгс заан эрдэнэ төрийн нэг эрдэнэ

	 

	6. Тэгш сайхан гоолиг өндөр биетэй

	Тэнхэл чадал, өнгө бялд төгссөн

	Тэрэгнээс зөөлөн үлэмж аятай явдлаар

	Тэмүүлж татаж алхлан жороолсоор

	Тэр гэхийн завсар ертөнц бүгдийг эргэх

	Тэнгэр хүн бүгдийн сэтгэлд зохистой

	Тэнцэшгүй эрдэм төгс морин эрдэнэ

	 

	7. Бадмаараг тэргүүтэй зүйл бүрийн өртөгтэй

	Барагдашгүй эрдэнийн санг барьсан

	 

	Баясгалангаар амьтан бүгдийг тэтгэсэн

	Баялаг өргөн, дорви чимээ бүрдсэн

	Баширлаж ихэс олныг хуурахгүй

	Бардагнаж доорд амьтныг дарлахгүй

	Баатарлаж олон бүгдийг сүрдүүлэхгүй

	Балгад мэт орон гэрийг эзлэгч

	Бахдам чадал төгс жанжин эрдэнэ

	 

	Эд бүгд нь хан төрийн долоон эрдэнэ болой

	 

	 

	БОГД ХААНЫ ТАМГА

	1911 оноос Монголын төрийн тамгыг дан монгол үсэгтэй болгож, манж бичиг оролцуулахыг болиулжээ. 

	Монгол улсын эзэн хаан Жавзандамба хутагт нь хан төрийн тамга, шашныг баригчийн тамга гэсэн хоёр янзын тамга хэрэглэдэг байв. Төрийн тамгыг «зарлигаар тогтоосон монгол улсын хуулиар» батлан гаргаж хэрэглүүлжээ. Энэхүү төрийн тамгыг Хар гарт Гомбо гэдэг уран хүн хашаар сийлж хийсэн бөгөөд эх дагинын тамгыг Сэцэн хан аймгийн дархан Барайшир ван (Сосорбарам) урлажээ. Төрийн тамганаа монголын эртний төрийн бэлгэдлийг сэргээн хэрэглэжээ. Тамганы үсгийн дөрвөлжин бичиг нь Монголын Юань улсын үед Пагва лам зохиосон их гүрний эрхэм үсэг бөгөөд энэ үсгээр бичсэн хоёр мөр нь Жавзандамба хутагт болбоос эртний Юань улсын Хубилай сэцэн хааны адилаар төр шашны хэргийг хослон барьж, лам харын засгийг нэгтгэн явуулахыг бэлгэдсэн ажээ. Харин соёмбо үсгээр бичсэн найман мөр нь Монголын анхдугаар Богд гэгээний дараах найм дахь богдын үед Монгол тусгаар тогтносон улс болсныг бэлгэджээ. Тамганы төв дунд худам монгол бичгээр улсын эзэн хааны алдрыг «Шашин төрийг хослон баригч наран гэрэлт Богд хааны тамга» гэж бичжээ. Дээрх соёмбо болон дөрвөлжин үсгээр бичсэн үгс нь мөнөөх тамганаа бүхий монгол үгийг хөрвүүлэн буулгасан нь болно. Ийнхүү хааны хаш эрдэнэ тамгыг түгээн тархаах аливаа жуух, шар торгон өргөмжлөл мэтэст дардаг байв. Энэ тамгыг бүтээгээд тусгайлан ном уншиж ариутган аравнайлуулжээ. Түүнээс гадна монголын шашны тэргүүний хувьд ламын тамгыг жичдээ хэрэглэж байв. Энэ тамга нь «Шашныг мандуулагч, амьтныг жаргуулагч, аврал итгэл хамгийг айлдагч оройн чандмань очирдарь Жавзандамба ламын алтан тамга» гэсэн үсэгтэй байв. Энэ тамгыг шашны аливаа хэрэгт дарж хэрэглэнэ. 

	Бусад олон яам албан газрын тамганд дан монгол үсэг хэрэглэж, уул газрын нэрийг бичихийн зэрэгцээ төв дунд нь соёмбо үсэг хийдэг байлаа. Эдгээр тамганы бариулыг хүслийг хангагч чандмань эрдэнийн дүрстэй үйлдэн тамга баригчийн зэрэг дэвийн байдлаар том жижиг хийдэг байжээ. 

	Монгол хүн тамгыг төрийн бэлгэдэл хэмээн машид хүндлэн, тусгай улаан халзан өргөө орд байгуулан түүнийхээ хойморт тамгаа савлаж байрлуулан, тамга оршсон өргөөг «тамга» гэж нэрлэдэг, яам албан газрыг «тамгын газар» гэж нэрлэж байв. Түүнчлэн төрийн тамгыг эзгүй орхих буюу эгэл айлд эс байлгадаг заншилтай. Мөн шинээр тамга залахад цагаан эсгий дэвсэн хадаг барьж тамганаас адис авч ёслоод тамгаа нандин газраа зална.

	Монголын хуучин тамга нь гол төлөв дөрвөлжин нүүртэй байсан бөгөөд энэ уламжлал 1930-аад он хүртэл үргэлжилсэн юм. 

	 

	
ДЭД БҮЛЭГ

	 

	ТӨРИЙН ЁСЛОЛЫН ХУВЦАС, ХЭРЭГЛЭЛ

	Монгол орон манжийн эрхшээлээс ангижирч Богд хаант монгол улс тогтсон 1911 оноос хойш Ар монголын ноёд түшмэд, тушаалтан лам нарын ёслолын хувцас болон цэргийн дүрэмт хувцсыг «Зарлигаар тогтоосон монгол улсын хуулиар» журамлан тогтоосон байна. Тэр үеийн ноёд түшмэдийн ёслолын хувцасны зэрэг дэвийн тэмдэг, ямбаны хэрэгсэл нь хуучин манжийн үеийнхнээс нэлээд өөр болсны дээр лам-түшмэдийн албаны хувцасны маяг шинээр бий болжээ. 

	Мөн үеийн монгол ноёд нь хан, ван, бэйл, бэйс гүн, засаг хэмээх зэрэг дэвээр ялгарч байсны дээр тайж нар нь 1-4 зэрэг бичиг, цэргийн түшмэд нь 1-9 зэрэг болох бөгөөд тэдгээр зэрэг дэвийн дагуу харилцан ялгавар бүхий малгай, жинс дээл, хүрэм, бүс, эрих, фүс, дэвсгэр, түшлэг, ширээ хэрэглэдэг байжээ. Ноён түшмэдийн зэрэг дэвийн хувцасны ялгаа нь малгай жинс, отго хүрмийн фүс зэрэгт гойд тод харагддаг. 

	Богд хаант монгол улсын үеийн зэрэг дэвийн хувцсанд гарсан нэгэн онцлог зүйл нь хуучин Манж чин улсын үеийн зэрэг дэвийн хувцсанд байсан төрийн ямбаны тэмдэг фүсийг монгол болгон өөрчилсөн явдал болно. Мөн ёст малгайд байсан хэрэглэгчийн зэрэг дэвийг ялгадаг жинсний сувдан шигтгээг өөрчилсөн байна. 

	Мөн үед цоо шинээр бий болсон хувцас гэвэл Монгол улсын хааны ямбаны хувцас болно. Энэ хувцсыг үүсгэхдээ хуучин Чин улсын хааны хувцасны маягийг харгалзсан боловч, төвөдийн ихэс лам нарын хувцасны загварыг илүү анхааран, эртний энэтхэгийн хаадын хувцасны зарим онцлог зүйлийг тусган, ерөнхий монгол хувцасны байдалд тохируулан зохиосон өвөрмөц хувцас бүтээсэн байна. 

	 

	 

	БОГД ХААНЫ ХУВЦАС

	Богд гэгээн нь ламын хувцаснаас гадна хаан эзний ямбаны төрийн ёслолын хувцас өмсөж байлаа. 

	Хааны зуны малгай нь алтан очир жинстэй, алтан хоргой оройтой, өнгөт тотго бүхий таван тал хар хилэн саравчтай титэм бөгөөд өвлийнх нь алтан очир жинстэй, алтан хоргой оройтой, хар үнэгээр үсэлсэн дөрвөн тал саравчтай титэм болно. 

	Хааны дээл хүрэм нь шар өнгийн их магнаг дээл, алтан хоргой морин (ураг) хүрэм байв. Хүрмийн өмнө хойно, баруун зүүн хоёр мөрөн дээр фүс тэмдэг хадна. Энгэрийн фүс нь алтан хорол өртэй, эргэн тойрон эрдэнийн дүрсээр (хаан бугуйвч, хатан сүйх, зоосон хээ, заан соёо, загасан нуруу, үнэтэй шүр, уул, усны дүрсээр) хүрээлсэн дугариг хүрээнд гуутай соёмбо хийсэн байдаг. Тэрхүү соёмбын нь дээдэх галын дөл нь хөх, нар нь шар, сар нь улаан, түүний доодох гурвалжин нь хөх, гонзгой дөрвөлжин нь шар, дундах гачил (бас зөрсөн хоёр загас ч гэдэг)-ын баруун гар тал нь цагаан, зүүн гар тал нь улаан, түүний доорх хөндөл нь ногоон, гурвалжин нь цагаан, хоёр хажуугийн босоо шулуун нь хар өнгөтэй байдаг. Энэ нь эртний энэтхэгийн шидэт арван үсгийн чуулган болсон Намжүвандан хэмээх хураангуй номоос үүсгэлтэй болохыг харуулж байгаа юм. Мөнөөхөн соёмбо нь дороо олон бадмын чуулган болсон нацагбадам хэмээх суурьтай байна. 

	Богд хаан нь эртний Энэтхэгийн Маха Самади хааны адил олноо өргөгдсөн загарварди (хүрдэн эргүүлэгч) хааны хувилгаан гэсэн утгаар тэрхүү Загарварди хааны сүлд хорлыг (хүрдийг) Богд гэгээний энгэрийн фүс болгосон бөгөөд Жавзандамба хутагт нь Монголын анхдугаар богд Өндөр гэгээний хувилгаан мөн гэсний учир Занабазарын зохиосон бэлгэдлийн ном соёмбын дүрийг ийнхүү авч хааны арын фүс болгожээ. 

	Хааны баруун мөрөнд зэндмэнэ, өлзий, хас зэргээр хөвөөлсөн хүрээнд дугариг алтан наран дэвсгэр дээр соёмбо үсгээр «Нар» хэмээх үгийг санскрит хэлээр «сурь-яа» гэсэн хоёр үсэг болгон алтан саагаар үйлджээ. Зүүн мөрөнд нь дээрхтэй ижил хүрээ дэвсгэр дээр «сар» хэмээх үгийг санскрит хэлээр соёмбоор «чин-дара» гэсэн хоёр үсэг болгон алтан саагаар хийжээ. Соёмбо үсэг нь угтаа эртний энэтхэгийн нагар ланз үсгээс эх авсан арга билэг хоёр буюу нар сарыг бэлгэдсэн дууны хөрөг (авиан тэмдэг) болохыг илэрхийлэхийн хамт Монгол орон Чин улсын ноёрхлоос ангижирч үндэсний тусгаар улсыг байгуулан өөрийн хаантай болсноор номын төр, ертөнцийн төрийг хослуулан улс гүрнийг удирдах хоёр ёсыг эрхэмлэн хөгжүүлсэн эртний монгол хаадын үйлийг сэргээх гэсэн утгаар Монголын эртний төрийн зарим бэлгэдэлт зураг дүрсийг ийнхүү хааны фүсэнд шингээжээ. Үүнээс урьд манжийн үед фүснээ 5 хумст лууны дүрсийг дөрвөнтөө үйлдэн хэрэглэж байсныг ийнхүү 1911 оноос хойш халан өөрчилсөн байна.

	Хааны биед асаах (өмсөх) ямба ёслолын үндсэн хувцас нь энэ бөгөөд бас ямбаны том сувдан эрихийг хүзүүндээ зүүдэг байжээ. 

	 

	 

	I. Хан хүний хувцас хэрэглэл

	1. Малгай нь зун хилэн, өвөл бараан үнэг, булган саравчтай, хос залаатай, жинс нь алтан суурьтай улаан эрдэнийн чулуу болно. 

	2. Ёст дээл нь таван хумст луу ороон хатгамалласан магнаг байна. (Шараас бусад өнгө)

	3. Хүрэм нь зун улбар шар зүсмийн болно. Өвөл булган дэх (хүрэм) хэрэглэнэ. 

	4. Фүс тэмдэг нь хүрмийн хоёр мөр, ар, өвөр, 4 талд соёмбо, "Э бам" гэдэг алтан үсэг хатгасан дугариг байна. 

	Бүс нь хөх хүрэн өнгийн дурдан ба бүснээсээ зүүн баруун хоёр тал руугаа туухай унжуулах бөгөөд түүнд доод тал нь хошуутай өргөн цагаан бүслүүр болон хавтага хошоодыг хутганы хамт зүүнэ. 

	6. Дэвсгэр түшлэг нь 5 хумст луут магнаг, цагаан ногоон торгоор хажлага хийсэн эсгий давхацлагатай битүү ширээтэй байна. Өвөлд яаман (албаны) гэртээ шулуун булган дэвсгэртэй байна.. 

	 

	 

	II. Ван хэргэмтний хувцас хэрэглэл

	Ван хэргэмтэн нь ханы дараа орох томоохон цол зэрэг юм. Ван нь чин ван, жүн ван гэсэн хоёр төрөл болно. 

	Чин ван нь бараг ханы адил зүйл хэрэглэх бөгөөд гагцхүү хүрэм нь улбар шар, бүс бараавтар өнгөтэй, битүү ширээгүй байна. Малгай, дээл, хүрэм, фүс, бүс, туухай, дэвсгэр, түшлэг нь цөм хантай ижил байна. 

	Жүн ван нь түшлэг, 4 хумст хөх луун хээтэй хөх магнаг торго, өвөл яаман гэртээ булгаар хажлагалсан шилүүсний арьс дэвсэнэ. Фүс нь өмнөд хойдод «соёмбо, Э, бам» алтан үсэг, хоёр мөрөн дээрээ соёмбын «алтан наран саран» хатгасан дугариг, бусад нь чин вангийнхтай ижил.

	 

	 

	III. Бэйл, бэйсийн хувцас хэрэглэл

	Бэйл, бэйс нь өвөл яаман гэртээ хөх тимбүн ногооноор хажлагалсан давхацлагатай, шулуун шилүүс дэвсэнэ. 

	Фүс нь хойно урд хоёр талд «соёмбо, Э, бам» үсэгтэй, жинс, малгай дээл, эрих, хавтага, бүс, туухай нь жүн вангийнхтай ижил. 

	 

	 

	IV. Гүн засгийн хувцас

	Гүн хүний хүрмийн өмнө хойдод «соёмбо, Э, бам» алтан үсэг хатгасан дөрвөлжин фүс хадна. Жинс, дээл, малгай, эрих хавтага, бүс, туухай зэрэг нь бэйл, бэйсийнхтэй адил байна. Дэвсгэр нь хөх таж торго, ногоон торгоор хажлагалсан давхацлага, өвөлд ирвэсийн арьсан дэвсгэр байна. 

	Засаг тэргүүн зэрэг тайж нь захирлага бүхий бүгдийн дарга бол ёст малгайд артай алтан суурьтай шүрэн жинс хийнэ. Хүрмийн өмнөд хойдод соёмбын алтан наран, саран хатгасан дөрвөлжин фүс хадна. 

	Дэвсгэр нь хөх торгон өнгөтэй, ногоон торгоор хажлагалсан давхацлагатай байна. Бусад нь гүн хэргэмтнийхтэй адилхан

	 

	 

	V. Тайж түшмэдийн хувцас хэрэглэл

	Тайж түшмэдийн жинс

	1. Тэргүүн зэргийн тайж түшмэд - артай алтан суурьтай шүрэн жинс байна. 

	2. Дэд зэргийн тайж түшмэд - артай алтан суурьтай, артай шүрэн жинс. 

	3. Гутгаар зэргийн тайж түшмэд - артай алтан суурьтай хөх эрдэнэ чулуун жинстэй

	4. Дөтгөөр зэрэг тайж түшмэд - артай алтан суурьтай номин чулуун жинстэй. 

	 

	 

	VI. Бичиг цэргийн түшмэдийн жинс, хэрэглэл

	1. Тэргүүн дэд зэргийн түшмэл нь тэргүүн дэд зэргийн тайжийнхтай адил

	2. Гутгаар зэргийн түшмэл - хөх эрдэнэ чулуу, хөх өнгийн болор чулуун жинстэй. 

	3. Дөтгөөр зэргийн түшмэл - номин, хөх өнгийн битүү болор жинстэй. 

	4. Тавдугаар зэргийн түшмэл - шил чулуу цагаан өнгийн гэгээн болор жинстэй. 

	5. Зургаадугаар зэргийн түшмэл - лавай цагаан өнгийн битүү болор жинстэй. 

	6. Долоодугаар зэргийн түшмэл - шулуун алтан жинстэй. 

	7. Наймдугаар зэргийн түшмэл - артай алтан жинстэй. 

	8. Есдүгээр зэргийн түшмэл - артай мөнгөн жинстэй

	 

	 

	Тайж түшмэдийн фүс

	1. Тэргүүн зэрэг тайж түшмэд - өмнө хойноо «таван нүдэт» алтан тэмдэгтэй. 

	2. Дэд зэрэг тайж түшмэд - «Алтан өлзий утас» бүхий фүстэй. 

	3. Гутгаар зэрэг тайж түшмэд - «Алтан хас» бүхий фүстэй. 

	4. Дөтгөөр зэрэг тайж түшмэд - «Чандмань эрдэнэ» бүхий фүстэй. 

	5. Тавдугаар зэрэг тайж түшмэд - «Мөнгөн лавай» фүстэй. 

	 

	 

	Тайж түшмэдийн дэвсгэр

	1. Тэргүүн дэд зэрэг - Зунд хөх ногоон торго, өвөл чоно. 

	2. Гутгаар, дөтгөөр, тавдугаар зэрэг - Зунд хөх ногоон цэмбэ, өвөлд гутгаар дөтгөөр зэрэг нь элбэнх, тавдугаар зэрэг нь ямааны нэхий. 

	3. Зургаа, долоо, найм, есдүгээр зэрэг нь - Зунд хөх бүс, долоо, найм, есдүгээр зэрэг нь өвөлд хонины нэхий дэвсэнэ. 

	 

	 

	Ноёд түшмэдийн отго

	Отго бол ноёд түшмэдийн зэрэг дэвийн нэгэн гол тэмдэг юм. 

	Эрт үед монголчууд өрвөлөг отгыг ахлаач ихсийн малгайд хадаж байсан байна. Тиймээс ч отготон, өрвөлөгтөн хэмээх хэргэмтнүүд бий болсон ажээ. Хожим манж нар үүнийг зээлдэн авч хэрэглэсэн байна. Богд хаант монгол улсын үед отгыг дараах байдлаар хэрэглэж байв. Үүнд:

	— Хан вангууд 3 нүдэт отготой.

	— Бэйл бэйс 2 нүдэт отготой. 

	— Гүнгүүд болон I— V зэргийн түшмэд тайж нар 1 нүдэт отготой. VI— IX зэргийн түшмэд, 2-3 зэргийн хиа нар хөх утсан отготой байв. Зарим фүс, отгоны учрыг тайлбарлавал: Эрт цагт Өндөр богд гэгээнтний сангийн сүргийн тамга ямар янз хэлбэртэй хийх вэ хэмээн асуусанд «Аниши ши» гэж хийтүгэй хэмээн айлдсан гэдэг. 

	— «Аниши ши» гэгч төвөдийн хэлнээ дөрвөн арвай хэмээсэн үг. Дөрвөн арвайг яахин хийх бол хэмээн айлтгаваас дөрвөн арвайг төгрөг юмны дотор талбиваас таван нүдтэй болох буй. Арвай хэмээх монгол хэлэнд Аниши хэмээх янагш ирж учрахын бэлгэ. Нүд нь дөрвөн аймгийн дунд тахихын бэлгэтэй хэмээснээр хийсэн тамга хэмээмүй» гэсэн байдаг. 

	Отго гэдэг нь угтаа «От» буюу гал гэсэн үгнээс гарсан бөгөөд галын дарга (ахлагч нь) анхлан малгайдаа од (өрвөлөг) хатгадаг байсан нь явсаар отгийг захирсан хүнийг ялгах тэмдэг болжээ. Отго нь овгийн байгууллагын үед үүссэний дээр феодалын нийгмийн үед улам боловсронгуй болон зэрэг дэвийн ялгааг нарийн харуулдаг болов. Монголын тухайд бол Юань улсын үед улс нийгмийн чанартай зэргийн тэмдэг болж дэлгэр хэрэглэгдэн, гоё шувуу амьтны (тогосын) өд мэтсийг хэрэглэдэг болжээ. 

	Малгай жинс нь зэрэг дэвийн нэг гол тэмдэг бөгөөд түүнийг манжаар «жинсэн», монголоор «очир» төвөдөөр «ша-дог» хэмээн толь бичигт нэрлэсэн байхын дээр эдгээр үгсийн аль аль нь монгол хэлнээ хэлэлцэгдэн эртний монгол хаадын малгайд байсан цомбон гозгор жинсийг «дог» жинс гэх. XVI зууны үеийн халхын хаадын «очир» хэлбэрийг «очир жинс» гэж ялгах ба бас малгайн оройн даавуу зангилааг жинс, сампин гэдэг болжээ. 

	 

	 

	VII. Цэргийн дүрэмт хувцас

	Богд хаант монгол улсын үеийн цэргийн түшмэдийн хувцас нь ёсчлон тогтоосон цэргийн түшмэдийн албаны хувцасны дагуу байсан бөгөөд жинхэнэ жагсаалын дүрэмт хувцас нь дараах дөрвөн зэрэг бүхий байжээ. Үүнд:

	Нэгдүгээр зэрэг - Сайд, жанжин хороон дарга, жагсаалын түшмэд хэрэглэнэ. 

	Энгэрт алтадсан «Нацагдорж», дунд нь «Ум», ардаа «Алтан хүрдтэй» дундаа «Хум» гэж бичсэн дугариг улаан дэвсгэртэй байх бөгөөд үсгийг төвөдөөр алтдан бичнэ

	Баруун мөрөн дээр шар ба зүүн мөрөн дээрээ улаан өнгийн дэвсгэр дээр «Ум Аа Хум Суха» гэсэн үсэгтэй байна. 

	Хоёрдугаар зэрэг - Таван цэргийн дарга зүүнэ. Энгэрт нь шар будагтай алтадсан «Нацагдорж» мөн «Ум» үсэгтэй; ар талд алтадсан «Хүрд», дунд нь «Хум» гэсэн үсэгтэй. Мөрөн дээрээ өмнөхийн адил шар өнгийн дэвсгэр дээр шар будгаар «Ум Аа Хум Суха» гэсэн үсэг бичээстэй байна. 

	Гуравдугаар зэрэг - Аравтын дарга энэ зэргийг зүүнэ. Мөрөн дээрээ шар дэвсгэр дээр улаанаар, улаан дээр шараар «Ум А Хум Суха» гэж бичнэ. 

	Дөрөвдүгээр зэрэг - Цэргүүд хэрэглэнэ. Ар өвөртөө цагаан өнгийн дэвсгэр дээр «Нацагдорж», «Хүрд»-ийг шар өнгөөр зурна. Мөрөн дээрээ улаан дэвсгэр дээр шараар, шар дээр улаанаар «Ум Аа Хум Суха» гэж бичсэн байна. Ийнхүү цэргийн хувцасны дүрэмд бичсэний дагуу торгон цэргийн хувцсыг үйлдэн хэрэглүүлж байсан байна. 

	Цэргийн дүрэмт хувцасны эдгээр тэмдэг бол угтаа фүс тэмдгээс сурвалж аван ар өвөр хоёр мөрийг сонгон авч ялагдашгүй бат бэхийг бэлгэдсэн «Нацагдорж», ялан дийлэхийг бэлгэдсэн «хүрд (хорол)ний дүрс болно

	 

	 

	VIII. Хэргэмтэн лам нарын ямбаны хувцас

	Монгол лам нарын ямбаны хувцас нь Зарлигаар тогтоосон Монгол улсын хуулиар журамласан зэрэг дэвийн хувцас болно. Богд хаант Монгол улсын үед төрийн албанд лам нар их оролцох болсны дээр сүм хийдийн мяндаг тушаалтан үлэмж олширсон тул албаны лам нарын ямбаны тусгай хувцас бий болгосон байна. 

	Тэдний хувцасны байдал доорх мэт болой. Үүнд:

	 

	1. Нийслэл хүрээний эрдэнэ шанзудба хэрэглэвэл зохих малгай нь зуны цагт энгийн өдөр шанам, ихэд яамлах хурахад алтан малгай, энгийн яамлахад хилэн, ёст малгай өмсөх, ихэд яамлахад хар үнэгэн барга малгай, энгийн яамлахад булганы шулуун саравчит малгай байх ба жинс нь алтан суурьтай улаан эрдэнийн чулуу болно.

	Таван хумст луу харгам хатгасан магнаг дээл, хүрэм нь шар өнгөтэй бөгөөд чин вангийн адил хоёр мөр болон ар өвөртөө «соёмбо, Э бам» алтан үсэг хатгасан, дүгрэг фүс дөрвийг хэрэглэнэ. Дэвсгэр түшлэг нь улаан луут магнаг, шар ногоон өнгийн торгоор хажлагалсан давхацлагатай байхын хамт өвөлд өөрийн яамны гэрт шулуун булган дэвсгэр хэрэглэнэ. Мөн булган дах нөмөрнө. 

	Түүнчлэн сувд эрих зүүж, хүрэн өнгийн дурдан бүс бүсэлж зүүн баруун талдаа хоёр туухай унжуулан цагаан торгон бүслүүр хавтага тус тус хошоод, ердийн хэт хутга туухай зүүнэ.

	 

	2. Нийслэл хүрээний Да лам болбоос бэйлийн хэргэм эдэлж, жинст малгай, дээл, эрих хавтага, бүс туухай нь Шанзудбын нэгэн адил бөгөөд өмнө хойноо «Соёмбо, Э бам» алтан үсэг хатгасан дугариг фүстэй байх ба улаан тинбун (торгон) дэвсгэр түшлэг, цагаан ногоон хажлагатай давхацлагат шулуун шилүүс дэвсгэр дэвсэнэ. 

	 

	3. Ван гүн зэргэмжийн лам нарыг олон яамны тэргүүн сайдад тохоож хэрэглэвэл дэвсгэр нь мөнхүү сайдын зэрэг дэвээр байлгаж, ёст малгайг Эрдэнэ Шанзудбын адил хэрэглэнэ. 

	 

	4. Их шавийн гучин отгийн зайсан даргын жинс, дээл дэвсгэр нь дэд зэргийн тайж түшмэдийн (хошуу туслагч тайж, захирагч, зангийн адил) ёст малгайд артай алтан суурьтай шүрэн жинс хадна. Өмнө хойно алтан «өлзий утас» хатгасан дөрвөлжин фүстэй байна. Дэвсгэр нь зунд хөх торго, өвөл чонын арьс байна. 

	 

	5. Их шавийн түшмэд, зайсан лам нар гутгаар зэрэг тайж түшмэд (хошууны мээрэн)-ийн артай алтан суурь бүхий хөх эрдэнэ чулуун жинс, хүрмийн өмнө хойдод «алтан хас» хатгасан дөрвөлжин фүстэй, дэвсгэр нь зунд хөх ногоон цэмбэн давхацлагатай, өвөлд элбэнх байна. 

	 

	6. Их шавийн хөлөгч бага дарга нар нь дөтгөөр зэрэг тайж түшмэд (хошууны залан, сумын занги)-ийн хэргэмээр артай алтан суурьтай номин чулуун жинст малгай, хүрмийн өмнө хойдод «Чандмань» эрдэнэ хатгасан дөрвөлжин фүс хэрэглэж, хөх ногоон давхацлага буюу элбэнх дэвсгэртэй байна

	 

	7. Их шавийн отог захирсан шүүлэнгэ, их хиа, зоогийн лам нар нь тавдугаар зэрэг сайд түшмэд (өртөө харуул, цагдаагийн занги)-ийн адилаар шил чулуу (цагаан өнгөтэй гэгээн болор) жинс, магнаг, дээл фүст хүрэмтэй. Хүрмийн хойдод «мөнгөн лавай» хатгасан дөрвөлжин фүстэй, дэвсгэр нь зунд хөх ногоон цэмбэн давхацлага, өвөлд ямааны нэхий байна. 

	 

	8. Их шавийн үйлчин дарга, бага хиа, багийн шүүлэнгэ нар нь хошуу сумын орлон хөөгч, өртөөний бичээчийн адилаар зургаадугаар зэргийн түшмэд лавай (цагаан битүү болор жинс, хөх бүс буюу ямааны нэхий дэвсгэр хэрэглэх ба бага хөөгч нар нь долоодугаар зэргийн түшмэдийн адил чулуун алтан жинстэй, ердийн дээл, охор хүрэм хэрэглэнэ. 

	Тэрчлэн аливаа сул лам нарыг элдэв албан тушаалд дэвшүүлэх тухайлбал эрхэлсэн түшмэлээс дорогш эх бичиг зохиогчоос дээш түшмэлд тохоож хэрэглэвэл Эрдэнэ Шанзудбын яамны зайсан лам нарын зэрэг дэвээр явуулах, хэрэв зайсан ламаас дээш зэрэг тушаал, ямба бүхий бол уг зэрэг дэвээр нь хэрэглүүлнэ. 

	Жинхэнэ бичээчид сул лам нарыг тохоож хэрэглэвэл ихэд яамлах хурахад магнаг дээл өмсгөх, жагсах суухад лам нарын жагсаалд оруулна. Ийнхүү аливаа ван гүн хэргэмтэн лам нарын хувцас нь тогтсон нарийн дүрэм журамтай байсан бөгөөд ёслолын болон энгийн өдөр өмсөх хилэн малгай, үст малгай дээлийн үст нударга, хилэн нударга, торгон нударга хэрэглэхийг цөм Эрдэнэ шанзудбын газраас цаг улирлыг даган соёрхож айлтгаад зарлигаар тогтсоны хойно дотоод олон газруудад зарлан хэрэглүүлж байсан байна. Жишээлбэл: ван, гүн, түшмэд, хэргэмтэн лам нар булган дахыг жил бүр өвлийн дунд сарын арван хүртэл ёслолын өдөр өмсөх, цагаан сарын арван зургаанаас хойш намар, хавар, өвлийн тэргүүн сард саадган (охор) хүрэм өмсөхдөө цэмбэ буюу хажлагат хүрмийг хэрэглэнэ. Тэгэхдээ энгийн яамлахад дэс түшмэлээс дээш булга халиун үст охор хүрэм хэрэглэж байжээ. 

	Ёст хувцсыг мөн л хуулийн дагуу «Дээд хүн дорд зүйлийг хэрэглэвээс болмуй. Доорд хүн нь дээд зүйлийг хэрэглэвээс болохгүй. Хэрвээ дүрмийг зөрчин хэтэрхий хэрэглэвээс түшмэлийг түшмэл эвдэгтүн. Түшмэлгүй хүнийг наян ташуур жанч. Хэтэрч хэрэглэсэн юмыг албанд оруул» хэмээн хуулинаа заасныг баримтлан хэрэглэж байжээ. Энэ нь хэргэмтэн лам нар хэтэрхий олширч ямбаны хувцас зүйлийг хамаагүй хэрэглэхийг хязгаарласан арга хэмжээ юм. Иймээс ч алив ёслолд оролцох хүнийг тухай бүр нь хянан үздэг заншилтай байжээ. Энэ тухай «ёслолын цаазын бичиг»-т «Аливаа яамлах хурах өдөр байцаан мөргөвөөс зохих хувилгаан, тушаалтан лам нарыг донир зайсан лам нар байцаан оруул» гэж заажээ. Их шавийн хэргэмтэн лам нарын нэгэн адил Жавзандамба ламтны сүм ордны хэргийг эрхлэх элдэв тушаалтан-сойвон, оточ, бойнзонба, донир, бараа бологч соёгва, нярав, хиа лам, шүхэрч, хаалгач нар хийгээд ордны хэргийг захирагч гүжир хамба, сэмбүн түшмэл нар болон ордны шар хэрмийн дотор байгуулсан Дуйнхар хурлын цорж ловон, гэсгүй, умзад гоши ловон, гарван, лам, цогвон лам, гарын багш, тахилч нар, Далха, Очирдарь, Ригсүмгомбо, Лавран дар эх, Гандантэгчэнлин, мөн Итгэмжит сүм, Хайстай лаврингийн лам тахилч зэрэг нь өөр өөрийн зэрэг мяндгийн дагуу ямба ёслолын хувцас хэрэглэлтэй байжээ. 

	Тэрчлэн Нийслэл хүрээний хурал ном хийгээд хуврагийн хэргийг тэргүүлэгч хамба, номун хан лам, дэд хамба, цорж, цогчин гэсгүй, их унзад, цанид сургуулийн Гунгаачойлин, Дашчоймбол, Ядгаачойлин дацангийн шунлайв, дацангуудын тэргүүн лам, гэсгүй, унзадын өмсөх эдлэх зүйл нь мөн л зэрэг дэвээр ялгаа бүхий байсан.

	Богд хаант монгол улсын үед ийнхүү хуулиар тогтоосон хэргэмтэн лам нарын ямбаны хэрэгсэл нь жинст малгай, хүрэм, эрих, фүс, туухай, дэвсгэр түшлэг, ширээ зэрэг байсан бөгөөд ноёд түшмэлээс ялгаатай нь улаан өнгийг голлон хэрэглэх ба малгайд отгогүй байна. 

	Үүнээс гадна улсын хаан байсан Жавзандамба ламын ямбаны болон энгийн хувцас маш олон янз байлаа. Жавзандамба хутагтын хувцас навсын данс болон Богд хааны музейд байгаа хувцасны зүйлээс үндэслэн наймдугаар богдын үндсэн хувцсыг дараах байдлаар тоймлож байна. Үүнд:

	«Титэм нь л гэхэд торгон цэмбэн оройтой булган шовгор титэм, төвөд хоргой хилэн титэм, таван тал хилэн навчин титэм, дөрвөн тал алтан цэцэг сувд угалзтай хар үнэгэн навчин титэм, булга минжин титэм, сувдтай хуучин хоргой хилэн титэм, шармал очир жинстэй хуучин хоргой титэм, хүрэн чулуун жинстэй хулгавч минжин титэм, сувдтай шаа титэм» гэх мэт олон янз бий. Мөн ногоон, цагаан, шар, хөх, бөс овоодой байна. 

	Жанч нь гэвэл: шар магнаг, санжаа гүсэг, (бурхны биеийн дүрст торго) цэмбэ, шар хилэн, луутай торго, улаан тэрмэн жанч байх ба орхимж нь улаан тэрэм, цэмбэ, гүсүм, чинчүү, дурдан яндар, пансан орхимж байх жишээтэй. 

	Баринтаг буюу дээл нь энгэр халиу, хэрэм, үнэг, үен, хурган дотортой шар улаан магнаг, хамба, тэрэм, цэмбэ байна. Мөн энгэр нь хилэн, таж дотортой улбар хамба, торго, хүрэн шандан торго, пүүсүү, дурдан баринтаг, саа магнаг, хоргой баринтаг гэхчлэн буй. 

	Хүрэм гэвэл: дотор хилэн, үен, хэрэм, булга, хар үнэг; гадар нь хилэн, санжаа гүсүг, хоргой, магнаг байна. 

	Ханжаар (хантааз) нь шилүүс, торго, тогосын өд, булга, хоргой, үйтэн хуар, хилэн, шаагаар хийсэн байна. 

	Бүс нь шар улбар дурдан, гярга, шаа, шандан торго болно. 

	Номын хувцас нь төвөд хоргой донгог, тэрмэн таншин, цэмбэн додьёг, шар торго, тэрмэн лагай, улаан дурдан намжир байжээ. 

	Түүнчлэн их хутагт буюу гэгээн цол бүхий хувилгаан лам нар өвөлд алтан очир жинстэй, сувдан угалзтай, алтан хоргой оройтой, буурал үнэгэн дугуй малгай, хул зүсмийн их магнаг дээл, шар минчүү хамбан морин хүрэм өмсөж, ёслолын шүрэн эрих зүүх ба зунд оройдоо алтан очир жинс сувдан угалзтай, хоёр талдаа бяцхан сэтэрхийтэй шар хилэн саравчтай, шар бүчтэй малгай, шар өнгийн их магнаг дээл дээр шар чинчүү хамбан морин хүрэм өмсөж оюу чулуун эрих зүүдэг байжээ. 

	Их, эрдэмтэн бандид цолтой хүмүүс алтан хоргойгоор үйлдсэн (сэрдэг банша) буюу (нерэнтий) гэдэг овоодой малгай өмсөх ба хамба цорж мяндагтан шашны зан үйл үйлдэхэд «гүзүг» буюу «есөн үзүүрт» гэдэг малгай, хиазтай шар өнгийн дээл өмсөн минчүү орхимж нөмрөх ба өвөлд булган үстэй шар одончуу овоодой өмсөх ба зуны цагт улаан хошмогтой шар овоодой өмсөнө. 

	Хувилгаан лам нарын ямбаны хувцас нь дог жинстэй алтан малгай (цан малгай) шар торгон сампинтай шар хамбан бүчтэй, халиу малгай болон шар хоргой дээл, шар минчүү саадган хүрэм болж байв. Шанзудба, Да дамын зэрэг тушаалтан лам нар бадмаараг жинстэй дугариг минжин малгай, хилэн малгай, булган саадган хүрэм, шар хамбан саадган хүрэм, саатай улаан хамбан дээл өмсдөг байжээ. 

	Гүнгийн зэрэг тушаалтай сойвон, донир зэрэг богдын бараа болооч нар чун жинстэй алтан малгай, донью гэдэг барга малгай (тойруул газ малгай) шар минчүү саадган хүрэм, саатай хамбан дээл өмсөх ба донью малгайн бүч нь улаан өнгийн торго байна. 

	Хурлын гэсгүй зэрэг тушаалтан лам нар шар хамбан оройтой булган үстэй хөх хамбан бүчтэй овоодой өмсөж хиазтай шар хамбан дээл дээр ухаа минчүү орхимж болон хүрэн тэрмэн жанч нөмөрдөг. Гэсгүй хүн гартаа дөрвөлжин бэрээ барьж явдаг. 

	Унзад буюу ном эхлэгч лам нь зуны цагт шар хамбан оройтой хилэн саравчтай овоодой өмсөж малгайн бүч нь цагаан өнгөтэй байна. 

	Ийнхүү мяндаг тушаалтан лам нарын зэрэг дэв нь овоодой малгайн бүчний өнгөөр шар, улаан, хөх, цагаанаар ялгардаг байжээ. Мөн шашны тусгай зан үйл гүрэм хийхэд лам нь малгайдаа хар бүч зүүдэг байв. 

	Орон хийдийн дацан хурлын байдлаар хувцас өмсгөл нь мөн ялгаатай байв. Жишээлбэл: Чойр дацангийн мяндагтнууд голдуу шилмэл шашир өмсөн, шар өнгийн жанч нөмөрдөг байхад Жүд, Дуйнхор дацангийн мяндагтан лам нар хүрэн жанч тэрмэн жанч хөдрөх, эгэл даяанч нар чихийг нь сөхдөггүй шовгор малгай - жоша өмсөж, шар тэрмэн орхимжтой номын хувцас өмсөн бумба гүц барьж явна.

	Гэлэн хүн гомша гэдэг урт бүчин чихтэй шовгор малгай өмсөн гуулин толгой, дунгал (дугариг хавчлага)-тай, хүрэн цэмбэн салбан (унжуурга)-тай чавир зүүдэг байна. Хаалгач гонир, соёг, хиа, лам нар шар хамбан хантааз улаан торгон дээл өмсөн, аяганы алчуур (уут) болон мөнгөн хэт хутга зүүж явдаг. 

	 

	Эдгээр мяндаг тушаалтан лам нар нь сайх ямбаны хувцсыг ихээхэн баяр ёслол шашны зан үйл үйлдэхэд өмсөн ёслох ба хаанд зарим ёслолын хувцас өргөх нь ч байв. Дээрх ямбаны хувцас хэрэглэгчид нь мөн тусгай эрэмбээр жагсан суудаг байжээ. 

	 

	 

	ЖАГСАХ СУУХ ЭРЭМБЭ, СҮЙХ ТЭРЭГ

	Манжийн ноёрхлын үед дотоод засгийн дараа халхын ноёд, дараа нь монголын бусад ноёд зэрэг дэвээр суудаг байсан бол Богд хаант Монгол улсын үед дараах дарааллаар суудаг байжээ. Үүнд Тэргүүн суудалд таван яамны сайд нар хоёр дахь суудалд Халхын дөрвөн хан (Түшээт хан, Сэцэн хан, Засагт хан, Сайн ноён хан), удаах суудалд Дөрвөдийн хан, (Далай хан, Зоригт хан) суух болжээ. Үүнээс таван яамны тэргүүн сайд нар ханы адил түшлэг хэрэглэх, Халхын ван, Дөрвөдийн вангууд Хүрээний Да лам, Халх Дөрвөдийн бэйл бэйс нар дэд сайдын адил, шанзудбын болон аймгийн түшмэд Яамны эрхэлсэн ба дэс түшмэдийн адил, туслагч тайж нар яамны таслан шийтгэх түшмэдийн адилаар, аймаг шавийн жинхэнэ түшмэд тайж нар яамны эх бичиг зохиогч түшмэлийн зэргэмжээр жагсаал суудалд байр эзэлдэг байв. 

	Тайж нараас тэргүүн зэрэг нь жинхэнэ түшмэлтэй, дэд зэрэг нь дэд түшмэлтэй, гутгаар зэрэг нь хошуу захирагч зангитай, дөтгөөр зэрэг нь мээрэн, залан, сумын зангитай адилшиж байв. 

	Хувцас хэрэглэлийг ингэж тогтоохын зэрэгцээгээр ямбаны сүйх тэрэг, гэр хашааны дүрмийг бас гаргасан байв. Сүйх тэрэг хэрэглэх байдлыг үзвэл:

	1. Таван яамны тэргүүн сайд, олон хан, -ногоон хөшигт сүйхэнд суух ба сүйх тэрэгний жинс нь тугалга байна. Сүйхийг найман хүн өргөж, хоёр хүн удирдан, зургаан хүн хойно урд нь дагалдана. 

	2. Эрдэнэ шанзудба, чин ван, жүн ван, - ногоон хөшигт сүйхнээ сууна. Жинс ижил, тэрэг дамжлах хүн дөрөв, удирдах хүн хоёр, дагалдах хүн тав. 

	3. Хүрээний Да лам, бэйл, бэйс - хөх хөшигт сүйхэнд сууна. Тэрэг дамжлах хүн дөрөв, удирдах хүн нэг, дагалдах хүн дөрөв. Чингэхдээ ихэд яамлах хурах, бараалхан мөргөх, нийслэлээс орж гарахад сүйх тэргэнд сууна. Дээд ордон, шар хүрээнд ороход удирдах хүнийг хойноос явуулна. 

	4. Гүнгээс яамны дэс түшмэл хүртэл хөх хөшигт сүйхэнд сууна. Тэрэг дамжлах хүн дөрөв, удирдах хүн гүнгийнх нэг, дагалдах хүн гүнгийнх гурав, дэс түшмэлийнх хоёр нийслэлээс гарсан хойно ингэж явна. 

	5. Туслагч тайж, эх зохиогч түшмэд бараан зүсмийн морь унана. Нэг хүн дагалдана. Жар хүрсэн настанд морь унаж чадахгүйг магадлаад тэрэг олгоно. 

	 

	
ГУТГААР БҮЛЭГ

	 

	ШИНЭЛЭХ, ЦАГААЛАХ, БАТ-ОРШИЛ ӨРГӨХ, ТҮМЭН ӨЛЗИЙ ГИЙСНИЙ БАЯР, СУУРИНД ЗАЛАРСНЫ БАЯР

	 

	Шинэлэх цагаалах төрийн ёслол

	1911 оны монголын ард түмний эрх чөлөөний хөдөлгөөний дунд монгол орон манжийн ноёрхлоос ангижирч тусгаар тогтносон монгол улс байгуулагдаад улс төр, эдийн засаг, соёлын талаар хийсэн шинэчлэлтийн нэг нь 1911 оны өвөл Богд гэгээнийг эзэн хаанаар өргөмжлөн, улсын нэрийг Монгол болгон оны цолыг «Олноо өргөгдсөн» хэмээн нэрийдэж, төрийн гол ёслолын журмыг тогтоосон явдал болно. 

	1912 оноос цаг тооллын бичгийг нийслэл хүрээний зурхайн дацанд боловсруулж «Монгол улсын олноо өргөгдсөний... оны цаг улирлын тооны бичиг» нэртэйгээр монгол үсгээр жил тутам хэвлэн гаргаж эхэлсэн байна. Чингээд 1912-1920 онд билгийн улирлын сар өдрийг 1921-1924 онд арга билгийн улирлын сар өдрийг хослуулан бичиж байгаад 1925 оноос аргын улирлын сар өдрийг дагнан бичдэг болжээ. 

	Нэгэнт улсын оны цол тогтож үндэсний хуанли хэрэглэх болсон тул сар шинийн баярыг үндэсний тусгаар тогтнолын бэлгэдэл болгон тэмдэглэдэг болсон байна. Тэр цагийн шинэлэх цагаалах үйл нь хааны ордонд ёслох төрийн их ёслол, аймаг хошуудад үйлдэх орон нутгийн албан ёслол, ард нийтийн баяр зэргээс бүрэлдэж байлаа. 

	Шинэлэх ёслолыг явуулахдаа цагаалах жасаанд бараалхан мөргөвөөс зохих ноёд лам нар өөрийн газраас элч зарж төлөөлүүлэн амгаланг эрж ирүүлэхдээ цөм өвлийн сүүл сарын 15-ны урьд хүрч ирээд Дотоод Яаманд бичиг өргөж хянан байцаалгана.

	Шинэлэх цагаалах өдрөөс 10 өдрийн урьд Дотоод Яамнаас амгалан эрэх, төлөөнөө амгаланг эрэх явдлыг харьяат газраас мэдүүлж бичиг хуудастай нийлүүлж, хянан байцааж, амгалан эрэх ёслолын зүйлийг тодорхой хуудас бичиж зарлан ухуулж урьдчилан зохицуулна. Амгаланг эрэх ихэс дээдсээс Богдод ёсны юм өргөхийг өвлийн сүүл сарын 25-ны урьд эрдэнэ шанзудба газарт өдөр сонгон үзүүлж, сонсгон айлтгаад зарлигаар өдрийг тогтоосон хойно олон харьяат газар «мэдтүгэй» хэмээн явуулж төвийн ордонд энгийн яамлах хурах ёсоор морилон очиж ёсны юмыг өргөн бариулна.

	Шинэлэх цагаалах өдрийн туулай цагт нийслэл хүрээний Хамба Номун хан, Ёнзон хан, Номун хан, дэд хамба, хутагт, цорж, эрдэнэ шанзудбын зэрэг олон лам нар, олон яамны сайдууд, ван, гүн, бичиг цэргийн олон түшмэд бараалхан мөргөх жагсаалд орж угтана. 

	Шинэлэх цагаалах цагт Богд эзэн, улсын эх дагина дотоод ордноос Очирдарийн ордонд заларч мандал өргөхөд хамба номун хан, тэргүүн сайд, шадар сайдууд, сойвон лам нар бараа болж, тахилч лам Очир бурхны зүүн этгээдэд зогсож мандлын номыг эхлэн уншина. Хамба номун хан лам мандал байгуулж, хамба, хутагт, цорж, эрдэнэ шанзудба, Да лам нар баруун этгээдэд сайд, ван, гүн, түшмэл зүүн этгээдэд зогсоно. 

	Мандалын номыг уншиж төгсмөгц тэргүүн сайд, шадар сайдууд, сойвон лам нар зүүн этгээдэд жагссан сайд, ван, гүн, түшмэд цөм гарч зүүн этгээд хаалганы гадна жагсаж хүлээнэ. Хаан гарч заларсны хойно Очирдарийн ордонд бараалхан орж мөргөнө. Тэндээс дотоод ордонд эгж залраад төрийн ордонд дэвшин залрахуйд шадар сайд, донир, лам нар өмнө удирдан, тэргүүн сайд, сойвон, лам нар дагалдан бараа болно. 

	Төрийн ордонд бараалхах ихэс лам нар зэрэг дараалан мөргөмөгц зоог хурим өргөнө. Шадар сайд, сойвон лам нар хишгийн идээ шагнасны хойно нэгэн зэргээр нэгэнтээ сөгдөж гурвантаа мөргөнө. Ёслол төгсөж дотоод ордонд эгж залрахуйд хойд этгээдийг тэргүүн болгож, жагсан сөгдөж үднэ. Хойш урагш залрах замд шар торго дэвсэнэ. Шинэлэх цагаалах өдөр дундад ордонд ёслохуйд олон хамба, хутагт, цорж, эрдэнэ шанзудбын зэрэг ихэс лам нар, олон сайд, ван гүнгүүдэд тус тусын ёслолын дэвсгэр дэвсэж суулган, хурим шагналыг явуулна. Зүүн ордонд залрахын урьд ёслолыг удирдах түшмэл, донир, зайсан, хаалгач нар ордонд биеэр амгаланг айлтгах хутагт хувилгаан лам нар, олон янзын дэд сайд, жүн вангаас дорогш сул тайж, төлөөнөө амгаланг айлтгах элчин нарыг ордны өмнөд зүүн хаалганы гадна нэр зэрэг дараалан дуудан жагсааж хүлээлгэн цогчин гэсгүй, донир, зайсан лам нэжгээд хүнийг томилон гаргаж, зүүн ордонд мөргөх олон албаны лам нар, ном хэлэлцэх гавьж нарыг зэрэг дэвээр жагсаан харуулна. 

	Дээрхээс (хаанаас) илэрхий жуузнаа сууж өмнөд дундад хаалгаар гарч дорнод мөргөлийн ордонд залрахуйд бишгүүрч лам нар бишгүүр хөгжим үүсгэж, шүхэрч лам нар есөн луут шар шүхэр, шар торгон шүхэр, тогосын өдөт шүхрийг өргөн зална. Дотоод ордонд бараалхсан хамба лам нар тэргүүн сайд, шадар сайдууд, эрдэнэ шанзудба, Да лам, сойвон донирын зэрэг их лам нар залрахуйд өмнө удирдаж, хойно дагалдана. Шадар цэргүүд хажууд сөгдөнө. 

	Мөргөлийн ордонд залармагц тэргүүн сайд, шадар сайд, сойвон лам нарын дөрвөн хүн Богд эзэн, улсын эх дагинын суудлын баруун зүүн хоёр этгээдийн гишгүүрт гарч дэргэд бараалхан зогсоно. Тэргүүн сайд эрдэнэ шанзудба, Да лам, ван гүн, зайсан бичээч лам нар, зүүн этгээдэд хамба цорж лам нарыг, баруун этгээдэд өөр өөрийн сууваас зохих бэлтгэсэн дэвсгэрт суулгана. 

	Ном хэлэлцэх гавьж нар, хиа лам нарыг мөргүүлсний дараа биеэр амгаланг айлтгах дэд сайдууд, жүн ван, бэйл бэйс гүн засаг тэргүүн зэрэг тайж нар, их дуганы гол мөрөнд үл суух хутагт хувилгаан лам нарыг зэрэг дэвээр жагсаан мандал хадгийг хоёр гараар өргөн сөгдөж амгаланг айлтгуулна. 

	Дараагаар зарагдсан элчин нар уг зарсан хүний зэрэг дэвийг дагаж жагсан, төлөөнөө амгаланг айлтгана. Донироос нэг хүн хариу асууна. Хариу айлтгаад нэгэнтээ босож малгай авч мандал хадгийг мутарт өргөж шавийн ёсоор хадаг өргөж мөргөөд эгнэ. 

	Дараагаар урьд жагсаасан олон албаны лам нар, олон яамны түшмэдийг мөргүүлнэ. Дотоод ордонд эгж залрахуйд мөргөлийн бишгүүр хөгжим дуурсан ёслол төгсөнө. Хааныг эрдэнэ итгэмжит сүмийн газраа залрахуйд олон сайд, ван гүн хутагт хувилгаан, жинхэнэ тушаалын лам нар бичиг цэргийн олон түшмэд цөм хойд этгээдийг тэргүүн болгож жагсан сөгдөнө. 

	Шинэлэх цагаалах ёслолын хуримд Дээдсийн амгаланг эрж бараалхан мөргөсөн тайжаас дээш засгийг Дундад ордонд хуримлуулна. Хуримлахуйд ёслолын ширээ идээг зэрэг дэвээр шагнана. 

	Шагнах зүйл нь: Дээдсийн амгаланг эрэхэд - Хамба номун хан, сайд, бандид лам нар, жүн ванд - хавтага, эрих, бүс, аяга шагнах; Да лам, бэйл, бэйсэд - хавтага, эрих, аяга, хутга нэжгээд; гүн, бага хувилгаадад - хавтага, эрих, аяга нэжгээд; засаг тайж бүгдийн дарга сул тайжид - хавтага, эрих нэжгээдийг шагнана. Дансгүй бага хувилгаан, нэг үеийн хамба цоржийг Дээдийн амгалан эрихийг үл хэрэгсэнэ. Зоог нь шинэлэх өдөр үдийн зоог дээр - бэрээсэй нэг таваг, рүйд - нэг таваг, таташ - нэг хувин өргөнө. 

	 

	 

	Аймаг хошуудад шинэлэх цагаалах нь

	Богд хааны ордонд шинэлэх цагаалах ёслолыг ийн явуулахын зэрэгцээгээр аймгийн чуулган, хошуу тамгын газар албан ёсоор шинэлдэг байжээ. Аймгийн чуулганы газар уг ёслолыг хэрхэн гүйцэтгэж байсан тухай хуучны өтгөс бичгийн хүн Г. Навааннамжил гуайн биеэр үзсэн зүйлийн тэмдэглэлийг энд эшилье. 

	Да ноёны өргөө гэдэг том улаан халзан гэр, гал шүүсний гэр, зууч хиа, гуа аягачин, зарц нарын гэр гэх таван гэр байна. Да ноёны өргөө гэрийн урд талд зургаан ханатай улаан халз бүхий гэрийг шинэ барьжээ. Энэхүү гэрийг шинэлэх цагаалах ёслолыг гүйцэтгэхээр саяхан бэлтгэсэн бололтой... хоорондоо мэхэсхийн ёслох мэтээр амар мэнд бололцон сууж байтал Да ноён морилж, Богд эзний хишигт мөргөнө гэлцэж, бүгдээр гарцгаахад чуулган дарга Дондовжалбаа гэгч хүрэн жинс, отготой булган малгай, хүрэн өнгөтэй дээл өмсөж, агь Түдэвийг дагуулан, мөн Дугар мээрэн гэгч нэг хүн хөх жинстэй малгай, хүрэм болон шадарлаж, хоёр гурван хиатай хамт өнөө том улаан халзан гэрээс гарна. Түшмэд очиж амгаланг эрж мөргөнө. Чуулган дарга болон тэдгээр хүмүүс өмнө зүг тийш бага явж нэгэн бяцхан ухаа дээр гарч очиход ширдэг дэвсгэр, улаан эсгийг дэвсэж өмнө нь нэлээд урт ширээн дээр тахил бүхий зул шатааж, тавагтай боов жимсийг тахилын хойно тавьж, урагш хандан гурав сөгдөж, эргэж яван шинэ барьсан шинэ улаан халзан гэрт оров. Хоймор талд гурван магнаг олбог түшлэг засаж дунд талын түшлэг дээр Да ноён, түүний дараа дэвсгэр дээр агь ноён Түдэв нар суув. Да ноёны хатан Цогтдарь гэдэг залуухан ганган эхнэр ирж дараах суудлыг эзлэв. Тэрхүү гурвын өмнүүр алтан зураг бүхий урт ширээ тавьж, идээ жимстэй айраг цагаа зэргийг хувин саванд бялхуулан өржээ. Мөн гэрийн баруун талд Да лам жасааны түшмэл бичээч нар бэлтгэсэн дэвсгэр дээр зэрэгцэн сууна. Зүүн талаар мөн хошууны түшмэд буюу зэрэг хэргэмтэн зэрэглэж сууна. Тэр даруй түшмэл бичээч дагалт хиа нар босож хадаг барьж Да ноён, хатан, агь нарт мөргөж ёслон золгов. Шинэлэх ёслол төгсмөгц идээ цай цагаалга болж нэлээд бужигналдав. 

	Түүний дараагаар олон газрын мэндчин цувж ирнэ. Энэ нь тэр үед аймгийн ноён лам нар шинэлэх цагаалахдаа тусгай элч зарж, тус тусын элчээр амгалан мэндийг мэдэж ёсолдог заншилтай бөгөөд үүнийг мэндчин гэж нэрийднэ. Цөм отго жинс, илбэнхэн гэдэг үстэй хүрэм, чисчүү торгон дээл өмсөж аяганы алчуур зүүсэн байна. Анх тэргүүн гартаа хадаг барьсан нэгэн залуувтар, хөх жинстэй хүн орж ирээд үүдэнд сөгдөж урт хадгийг дээр өргөж, тэр хүний хэлж байгаа нь: «Чан Чин-минд явах Хан уулын чуулганы тэргүүн дарга, зарлигаар шагнагдсан хошууны бэйс, арван хоёр зэрэг нэмсэн гүн эрдэнэ жонон, хэтэрхий итгэлт, идтэй баясгалант идэр тонж, нарийн гарамгай, онц шулуун, дуурьсгалт үе мэргэн ноён, хатан сүсэгт Цогт дарь, агь эрхэмсэг жонон авга нарын амгаланг эрнэ» гэв. 

	Тэртээ зүүн талаас нэгэн цагаан жинстэй хүн дуугарч; Мэнд ээ! гээд тийм ван гүн, хатан гэдэг магтаал цол болсон гуншныг зүйрлүүлж хэлбэл хариу: «Амгалан, мэнд үү?» гэнэ. Мэндчийн хариулагчид хоорондоо хадгаа солилцоод дараагаар тэрхүү мэндчин, Да ноён, хатан, агь нарт мөргөн золгож, эргэж буцаад үүд шахмагц тусгай олбог тавьж суулган Да бэйс Дондовжалбаас хөөрөгтэй тамхиа өгч:

	— Танай ноён хатан амгалан уу, сайн уу? Чи сайн явж ирэв үү? гэж хэлж дуусмагц хиа нар цай өгч уулган, тавагтай боов идээг тэрхүү мэндчинд өгөхөд аяганы алчууртаа хийж хумхин ёсолж мөргөөд гарч одмогц үүд сөхөгдөн бас нэг мэндчин залган орж ирнэ. Тэр мөн урьд мэт харилцана. Дээрх олон мэндчин мэндэлж байхын дотор зарим нь түгдэрч самгардан гуншин цолыг солиг дутуу хэлэхэд зүүн талын хүн өндөр дуугаар засаж залгаж өгнө. Ийнхүү олон мэндчиний ёслолыг дуусгамагц шинэлэх цагаалах ажил төгсөж, халааны түшмэл бичээч буцахын амгаланг эрмэгц Да ноён, хатан нар мөн эгж буцав. 

	 

	 

	БАТ-ОРШИЛ ӨРГӨХ ЁСЛОЛ

	Олноо өргөгдсөн Богд хаант Монгол улсын төрийн нэгэн гол баяр нь Бат-Оршил өргөх баяр наадам юм. Бат-Оршил өргөх ёс нь Монголын шашны тэргүүнээр анхдугаар богд Жавзандамба хутагтыг өргөмжлөхөд ёсолсон ёсолгоо мөн бөгөөд эн тэргүүн халхын долоон хошуу бүгдээр нийлж ёслол наадам үйлдсэн тул «долоон хошуу даншиг наадам» хэмээн алдаршжээ. Чингээд монгол нь манж чин улсын ноёрхлоос ангижирч тусгаар улс болоод Богд Жавзандамба хутагтыг хаан ширээнээ өргөмжилснөөс хойш тогтоосон монгол улсын төрийн баярын нэг нь мөнөөхөн Бат-Оршил өргөх ёслол болжээ. Тэгээд уул баяр ёслолын горимыг зарлигаар тогтоосон монгол улсын хуулиар журамлан их баярын ёслолыг Нийслэл хүрээнд гүйцэтгээд дэлгэр наадмыг Хүй мандлын газар очиж үйлддэг болжээ. Энэхүү баяр бол монголын эртний уламжлалт зуны нуурын хуримын орыг эзэлсэн урин цагийн нэг их цэнгээн аж. Эл ёслолыг явуулахдаа доор дурдсан ёс журмыг баримталдаг байв. 

	Жил бүрийн зуны цаг олон аймаг шавь нар бүгд нийлж, Эрдэнэ шанзудбын газраас бат оршил өргөх сайн өдрийг сонгон үзүүлж, соёрхол айлтгаад зарлигаар тогтоосны хойно Дотоод яаманд мэдүүлж, Дотоод яамнаас олон харьяат газар зарлан явуулж Бат-Оршил өргөхөд барих ёсны бэлгийг бэлтгүүлэн, уг баяр ёслолд оролцох ван, гүн, түшмэд, хутагт, хувилгаадыг Хүрээнд урьдчилан ирүүлж өргөх ёсны юмыг Жавзандамба ламын санд тушаалгана.

	Тэрхүү ёсны юм гэдэг нь: таван өнгийн хадгаар оёсон их мөнгөн мандал нэг, алтан буюу алтадсан мөнгөн Аюуш бурхан, алтан үсгээр бичсэн насны судар (Цэнд ном) алт буюу алтадсан мөнгөн суварга хошоод, олбог түшлэг, лавир, гурван номт дээл, риньга, диньва, гярга, орхимж, навс (дээл) бандид малгай, жанч, язгуурын таван бурхант тэргүүний чимэг, мөнгөн бумба, хонх, очир, алтан буюу алтадсан мөнгөн таван тахил (додьёга) нэжгээд, мөнгөн долоон эрдэнэ, найман тэмдэг, найман сайн бэлгэт эд, долоон зүйл хэрэглэхүүн тахил хошоод; дээжийн мөнгөн цөгц, мөнгөн бариултай гангар, мөнгөн жилүг, жишил нэжгээд, зааны соёо, тахийн (оронго) эвэр хошоод, нэг бүр нэг лан алтан өлгий (ембүү) арав, нэг бүр таван лан мөнгөн өлгий (ембүү) гуч, зүйл бүрийн магнаг торго нэг зуун бүхэл, урт хадаг хоёр, өргөх зоог тахил зэрэг болох бөгөөд эдгээрийг улсын санд хандивлах ёстой ажээ. 

	Бат-Оршил өргөхийн урьд өдөр олон аймгийн чуулган дарга, ван гүн, эрдэнэ шанзудба нар нийлж чуулна. Чуулган даргын зэргийн хүн нэг, шанзудба Да лам нараас нэг хүн томилон Дээрхэд (хаанд) бараалхаж Бат-Оршил өргөх соёрхол айлтгана. Бат-Оршил өргөх өдөр Дотоодын зэрэг таван яамны тэргүүн сайд, шанзудба, Да лам, олон ван гүн, түшмэд, жинхэнэ түшмэл-лам нарыг авч Нийслэл Хүрээний Их дуганд орж Бат-Оршил өргөнө. Чингэхэд хаан морилох үес ёслолын жагсаал жагсан, хөгжим өргөн их мөргөлийн ёсоор угтаж үдэх ёс гүйцэтгэнэ. 

	Дээрх их дуганд залрахуйд илэрхий (ил) сүйх өргөх хиа лам нар зам засах хаалгач нарыг донир лам удирдан явна. Нийт лам нарыг цогчин дуганы хаалгач нар цагдан захирна. 

	Түшмэл ардыг дөрвөн аймгийн шавийн түшмэл зайсангуудаас нэр заан гаргаж цагдан байцаалгана. Жагсаалд яамны тэргүүн сайдаас дэс түшмэл хүртэл хатад гэргий, хөвүүд нарын хамт зэрэг дэвээр дагалдуулна.

	Дээрх их дуганд залрахын урьдхан их дуганы гол мөрөнд суух хамба, хутагт, цорж лам нар, олон сайд, ван гүн, түшмэд, шадар цэргүүд Дээд ордны өмнөх их хаалганы гадна хурах газраа хуралдан хичээнгүйлэн хүлээнэ. 

	Хааныг залрахуйд хамба, хутагт, цорж лам нар хойд этгээдэд; олон сайд, ван гүнгүүд, эрдэнэ шанзудба, Да лам, жич: ван гүн-лам нар өмнө этгээдэд цөм зүүн этгээдийг тэргүүн болгож зэрэг дэвээр жагсан дотоод сангийн нярав нар хишгийг гарган тархааж өгснийг хүлээн авч дуурьсгана. 

	Хаан заларсны хойно хамба, хутагт, цорж лам нар хурлын гол мөрөнд орж сууна. Сойвон, оточ, бойзонба, донир, бараа болооч лам нар, Богд эзэн, Эх дагинын их ширээний зүүн баруун гишгүүрийн өмнө зүүн этгээдэд нь баруун зүг, баруун нь зүүн зүг хандаж зэрэг дэвээр жагсаж зогсоно. 

	Тэргүүн сайд, шадар сайд, сойвон лам нараас дөрвөн хүн их ширээний зүүн баруун хоёр этгээдэд гишгүүрийг авчирч гараад Дээрхэд (хааны дэргэд) бараа болно. 

	Ялгуусан номун хааны суудлыг ширээний зүүн этгээдэд хойшхон засаад өмнө зүг хандуулан суулгана. Үүний дараа:

	 

	1. Их ширээний зүүн этгээдэд ойрхон гүжир хамба нар нэг жагсаал. 

	2. Тэргүүн сайд, шадар сайдууд нэг жагсаал

	3. Эрдэнэ шанзудба, Да лам нар нэг жагсаал

	4. Их шавийн ван, гүн, лам нар нэг жагсаал

	5. Эрдэнэ шанзудбын яам, тамгын зайсан, бичээч лам нар нэг жагсаал

	6. Их сан, их жасын зайсан, нярав, бичээч лам нар нэг жагсаал

	7. Олон яамны эрхэлсэн түшмэл, дэс түшмэл нэг жагсаал

	8. Эх зохиогч түшмэл, бичээч нар нэг жагсаал

	Цөм хойдыг тэргүүн болгож, баруун зүг хандан сууж, ёслолын дэвсгэр дээр зэрэг дэвээр сууна. 

	Дэд сайд, ван гүнгүүд, олон түшмэд их дуганы өмнөд дундад хаалганы баруун этгээдэд нэг жагсаал болно. 

	Олон хан, вангууд нэг жагсаал, 

	Бэйл, бэйс, гүн, засаг тайж нар нэг жагсаал

	Олон аймаг шавийн түшмэд нэг жагсаал

	Цөм зүүн этгээдийг тэргүүн болгож хойд зүг хандан сууж ёслолын дэвсгэрийг зэрэг дэвээр бэлтгэж суулгана. 

	Өмнөд дундад хаалганы зүүн этгээдэд тэргүүн дэд сайдын хатад нэгэн жагсаал, олон ван гүнгүүдийн хатад нэг жагсаал болно. Бүгд баруун этгээдийг тэргүүн болгоно. хойд зүг хандан сууна. 

	 

	 

	Бат-Оршил өргөх нь

	Бат-Оршил өргөх ёслол нь дараах дэс дараагаар болдог аж. Үүнд:

	1. Хамба номун хан лам нар, тэргүүн сайд, хан, эрдэнэ шанзудба, олон ван гүн, засгууд их мандлыг барилцан өргөнө. 

	2. Цогчны их унзад нар мандал байгуулна. 

	3. Ном төгсөхөд халхын хан вангаас нэг хүн сөгдөж Бат-Оршилын ерөөл айлтгана. 

	4. Ерөөл төгсөж их мандлыг Дээрхэд (хаанд) дэвшүүлэн (өргөн) мөргөхөд их дуганы гол мөрөнд суух хамба номунхан ёнзон хамба ба номунхан, дээд хамба, хутагт лам нар тэргүүн сайд, шадар сайд, хан, эрдэнэ шанзудба, чин ван, жун ван дэд сайдууд, Нийслэл Хүрээний Да лам, засаг төрийн бэйлээс зэрэг дэв доогуур олон яамны эрхэлсэн түшмэл, дэс түшмэл, захирлага бүхий бүгдийн дарга нараас дээш цөм өөр өөрийн зэрэг дэвийг бодож шавийн ёсоор хадаг өргөн мөргөнө. Харин энэ үед олон аймаг шавиас Бат-Оршил өргөх ёсны номыг жагсаан оруулж өргүүлдэг байна. 

	5. Тэргүүн сайд, шадар сайд, хан, эрдэнэ шанзудба, олон ван гүнгүүд жагсан зогсож, дараа дараагаар Дээрхэд (хаанд) мөргөсний хойно хажууд зогссон сайдууд сойвон лам нар уламжлан, дотоод, гадаад сангийн нярав тахилч лам нарт ёсны юмыг тушааж болно. 

	6. Бат-Оршлын юмыг өргөж төгсмөгц Дээд ордон, Эрдэнэ шанзудбын яамны олон албан лам нар өргөл өргөсний дараагаар сайд, хан, ван, гүнгийн хатан, олон яамны эх зохиогч түшмэл бичээч, олон аймаг шавийн түшмэд дэс дараагаар мөргөнө.

	7. Бас Бат-Оршлын наадамд барилдах олон бөхийг гаднаас алгуур оруулж мөргүүлнэ. 

	8. Бат-Оршил өргөхөд Их дуганд зоог, цай, тараг, айраг, таташ, идээ жимсний зүйлээр зочилж хурим өргөнө. Цай тараг, айраг, идээ зүйлийг буулган шагнана. Аймаг шавийн олон ван гүн, түшмэдэд тусгайлан хишиг шагнаж хурим хуримлана. 

	 

	 

	Бат-Оршил өргөх ёслолын хурим (цайллага)

	Бат-Оршил төгсгөхөд хурим хуримлах ёс гүйцэтгэнэ. Чингэхдээ урьдаар Шанзудба, Да лам, сайд нар, хан, ван гүнгүүдэд ёслолын цай идээ, хадаг, айраг, арз өргөн барьж, ерөөлийн зайсан лам ерөөлийн үг хэлж хөгжмийн түшмэл хөгжим үүсгэсэн хойно олон чуулган дарга нар босож хамба номунхан, дэд хамба, эрдэнэ шанзудба, Да дам нарт ёслолын цай идээ, хадаг, айргийг сууж өргөнө. 

	Аймгийн түшмэл ерөөлийн үг хэлж хөгжим үүсгэн харилцан ёсолж хуримласны дараа хишиг хүртээх ба хишгийн цай идээ шагнах бүрийд нэгэнтээ мөргөж ёсолно. 

	Бат-Оршил өргөх ёслолын хуримд хэрэглэдэг идээ зоог нь: цай хоёр завьяа, тараг хоёр завьяа, айраг хоёр завьяа идээ зуун хорин таван таваг, мах зургаан таваг болдог байв. Ёслолын идээнд дараах зүйл орно. Үүнд: монгол боорцог-самнаа таван таваг (нэг тавагт хориор өрнө), хэвийн боов хорин зургаан таваг (нэг тавагт арван таваар өрнө) мушгиа, хорин таван таваг (арван таваар өрнө), хэрчээ таван таваг (дөчөөр өрнө), маахуур таван таваг (дөчөөр өрнө) бадаас таван таваг (гучаар өрнө); бурам таван таваг, үзэм таван таваг, чихэр таван таваг, татмал бурам таван таваг (дөчин наймаар өрнө) хушга найман таваг, чавга найман таваг, хар чавга зургаан таваг, хэвийн хурууд нэг таваг, ааруул ээзгий арван таваг, бяслаг арван таваг болно. 

	Ийнхүү улсын хэмжээний их баяр-Бат-Оршил өргөх ёслолыг Халх дөрвөн аймаг, шавь нар нийлж хамтаар ёслохын хамт Их шавийн Бат-Оршил гэж бас болдог байжээ. Ингэхэд Бат-Оршил өргөлийг Эрдэнэ шанзудбад айлтгаад өдрийг тогтоосон хойно Дотоод яаманд мэдүүлж Дотоод яамнаас Нийслэл Хүрээнд бүхий олон сайд, ван гүн, түшмэд, хутагт, хувилгаадад зарлан уг ёслолыг явуулдаг байжээ. 

	 

	 

	БАТ-ОРШИЛ ӨРГӨХ ЁСЛОЛЫН НААДАМ

	Бат-Оршил өргөх ёслолын наадам буюу даншиг наадам бол Монголын эртний уламжлалт эрийн гурван наадам болно. Эл наадамд бөх барилдаж, морь уралдуулан, сур бөмбөг намнах тэмцээн хийдэг заншилтай. Бөх барилдахын өмнө, дээр дурдсанчлан дээрхийн (хааны) ордонд бөхчүүл орж мөргөнө. Чингээд лам нар ном уншиж, бүрээ бишгүүр цан хэнгэргээ дэлдэж бөхийн оноог Эрдэнэ шанзудба нарт толилуулж болгоолгон бөх барилдуулах соёрхлыг Богд хаанд айлтгамагц засуулууд наадмын талбар дээр гарч ирнэ. Тэдгээр засуул нь тайлгын наадамд арван тав, Бат-Оршил өргөх наадамд талын гуч бүгд жаран хүн байдаг байна. Тайлгын наадамд анхны гараа арван бөх гарч хойшхыг тав таваар нь цувуулах бөгөөд урьдаар засуулууд гарч эгнэж зогсоод бөхөө хүлээнэ. 

	Бөхчүүд барилдан давах бүрийдээ үзэсгэлэнтэй сайхан дэлж дэвсээр гүйн ирж Богдын асрын өмнө гурвантаа мөргөж, амбан сайдын өмнө ёслон малгай өмсөж зууш боорцог хүртэнэ. Бөхийн барилдааныг хөлийн цэц түшмэл шүүнэ. Онц маргаан гарвал шанзудба тасална. Бөхийн хоёрын давааны оноог ноёд түшмэд дураар оноох бөгөөд гурван даваанаас эхлэн цолын дэс дараагаар бөхчүүд бусад бөхийг сонгон амлан авч барилдана. 

	Халхын ван гүн нар бүгдээр хурж Богдод Бат-Оршил өргөж бөх барилдуулах нь зарлигаар тахигдсан багш хийгээд олноо өргөмжлөгдсөн хааныг хүндлэн эрхэмлэж буй үйл учир Жавзандамба хутагтын бөхийг халхын дөрвөн ханы бөхийн дараа гарган барилдуулдаг болжээ. Үүнээс урьд ч зүүн этгээдээс Түшээт хан, Сэцэн хан хоёр аймгийн бөхийг баруун этгээдээс Сайн ноён хан, Засагт хан аймгийн бөхийг гаргаж, Жавзандамба хутагтын бөхийг хоёр хувааж гаргадаг байжээ. 

	Морь уралдах наадмыг явуулахдаа Богдын асрын өмнө их сан тавьж олон зуун лам нар бүрээ бишгүүр, хэнгэрэг цан дуугаргаж ном уншина. Хурдан морь унасан хүүхдүүд их сангийн дэргэд ирж мориноосоо бууж ирээд өөр өөрийн гарт ташуураа барьсаар Богд эзний дэргэд очиж мөргөл хийгээд мориндоо мордон асар майхнаа гурвантаа эргэж гийнгоолон давхихад Богдын сүрэг морийг уяж зассан даамал Зайсан лам алтан малгай, шар торгон хүрэмтэй гарч ирэн шар торгон далбааг өндөрт барьж хурдан морь унасан хүүхдүүдийн түрүүнд гарч манлайлан давхихад олон хан, ван, гүнгийн зэрэг ноёд түшмэд отгот малгай, хар торгон хүрэм өмсөн, хошуу хошууны өнгө бүрийн жижиг далбааг барин өөрсдийн зэрэг дэсээр жагсан явдаг ажээ. Ингэж морь эргэж байхад дуучид хуурчид Богдын шар асрын өмнө сөгдөн «Түмний эх» гэдэг дууг эхлэн дуулж, хөгжимдөж «Олон жагсаал агтын дотроос олж залахад билгийн зохистой, үсэргэхэд үзэмжтэй нь аль морин бэ» хэмээн дуулах дууны үгийн аялгуутай тохируулж, морийг уралдааны замд тавьж уралдуулах ёстой байжээ. 

	Морь ирэх үед дуучид, хөгжимчид Богдын асрын өмнө ирж: «Татаад одохын цагт дахин тэмүүлээд, тавиад ирэхийн цагт нь ганцаар түрүүлээд тасархай сайхан даваагаар ирэгч энэ хэний морин бэ» гэж дуугаа төгсгөнө. 

	Түрүүлж ирсэн морийг Богдын алдар нэрийг оролцуулан

	 

	«Зарлигаар өргөмжилсөн

	Шашныг мандуулах

	Амьтныг жаргуулах

	Жавзандамба хутагт

	Гэгээний сүргийн

	Батмөнх төвшин сайхан

	Шашин төрийн бэлгэ

	Энэ наадмын өмнөөс

	Эрхэм цогийг бадруулагч

	Бат бадриун ирэгч

	Олон түмний эх!»

	 

	хэмээн цоллон дуудах ба дэд морийг бас бөхийн адил дэс дараалан ихэс ноёд лам нарын нэрийг оролцуулан цоллодог. Түрүүлж ирсэн таван морийг асар гурвантаа эргүүлэн цолыг нь гурвантаа өндөр дуугаар дуудаад сүүлчийн дуудлага дээр унасан хүүхдүүдэд нь айраг боорцог хүртээж, морины толгой, бие (хондлой) дээр нь айраг дусааж мялаана. 

	Энэхүү Даншиг наадам нь ийнхүү урьдаас уламжилж ирсэн заншлаараа болдог байжээ. Харин 1911 оноос өмнө уг наадмын нэг их хүндтэн нь манжийн амбан болж асан нь Олноо өргөгдсөн хаант улсын үед орхигдсон ажээ. Энэ тухай хүрээнд сууж байгаад Даншиг наадмыг 1862 онд биеэр үзсэн Оросын консул Я. Шишмаревын тэмдэглэлийг энд сонирхуулъя:

	... Баяр наадам эхлэхэд бүх халхын хан, вангууд Гэгээнтэнд арвай будаа, мөнгө, хадаг, торго барьж мандал өргөдөг... Тавдугаар сарын арван гурван (1862 оны 7 сарын 27)-д өглөө эрт Гэгээнтний ордны дэргэдэх Их асарт бүгдээр цугларсан байв. Гэгээнтэн өндөр суудал дээр заларч баруун гар талд нь ихэс лам нар (Тэр үед манж амбан байсангүй. Амбан байхул Гэгээнтний зүүн гар талд суудаг бөгөөд Даншгийн үед зөвхөн мэнд мэддэг байв) суув. 

	Эхлээд Даншгийн ном уншиж, дараа нь хан, чуулган дарга нар арвай будаагаар бүрхүүлж дээр нь Аюуш бурхан тавьсан их мандлыг авч бүх халхын нэрийн өмнөөс Гэгээнтэнд өргөн барьж дараах ерөөлийн үг хэлсэн нь: «Халхын дөрвөн аймгийн хан, ван, бэйл, бэйс, гүн, засаг хар шар олон бүгдээр өвдөг сөгдөн, ерөөлийг дэвшүүлэн, энэхүү мянган лангийн мандлыг өргөн барьж байна. Өнөд оршиж, гийгүүлэн зохиож, өршөөн соёрхож хайрла, олон бүгдийгээ!» гэв. 

	Ийнхүү Түшээт хан ерөөл дэвшүүлэхэд бусад олон вангууд ард нь зогсон гэгээнтний сангаас авсан жижиг мандлыг барьжээ. Өөр олон бэлэг сэлт, мөнгө, хадаг, торгыг хэдэн монгол хүн барьсан байв. Гэгээнтэн Аюуш бурхныг дээрээс нь аваад мандал арвайнаас атгыг авч цацахад хоёр талын улс «Бурханы хутгийг олох болтугай!» гэцгээв. Дээдсийн адистидад талархаад нийтээр гэгээнтэнд мөргөв. Тэнд хоёр лам гэгээнтний санд өргөх юмыг бүртгэж эхлэв. Гэгээнтний соёрхсон вангууд тэнд орж гэгээнтний хайрласан хишгийн идээ цайнаас хүртлээ. 

	... Энэ өдөр даншиг өргөх ёслол болсны дараа нэлээд цаг өнгөрөхөд бөхийн барилдаан эхэллээ. Эдүгээ бөхчүүд нь бүх халхаас ирсэн сайчууд байлаа. 

	... Бөхийн барилдаан Гэгээнтний ордны өмнө боллоо. Тэнд гэгээнтний өмнө олон асар босгоод түүн дотор Гэгээнтэн өндөр суурин дээр заларч түүний урдуур хоёр талаар Гэгээнтний бараа бологчид нь суусан байв.

	Тэр үед Гэгээнтний асарт эх эцэг хоёр нь ирсэн бөгөөд ах нь төвөд хувцас өмсөн, эцэг нь манж түшмэдийн хувцас, отго жинстэй малгай өмсжээ. 

	Гэгээнтний асрын зүүн гар талд амбаны асрыг босгон дараа нь вангууд, хатад хөвүүдийн асар татан, баруун гар талд нь шанзудба өндөр суурин дээр заларч, Да лам зэрэг ихэс лам нар хийгээд орос түшмэдийн асрыг босгосон байв. 

	Зарим вангууд бага настай боловч цөм зэрэг дэвийг бодон ахмадын дунд суулгажээ. 

	... Давсан бөхчүүд Гэгээн рүү очин, гурав гурав мөргөж, амбаны өмнө хүрэн, мөн гурав сөгдөөд, тэндээс шагнасан боов боорцгийг авч хоёр талын хүмүүс болон давсан бөхийн нэрийг бичиж суугаа түшмэдийн зүг цацав. 

	... Мөн Гэгээнтэн болон амбан асрын өмнө түрүүлсэн морьдыг авчирч цоллолоо. Зуун мориноос гучид нь 100 лан хүртэл мөнгөөр шагнан, унасан хүүхдүүдэд нь бас шан хүртээв. Энэ жил монголд ган болсон тул долоон хошуу наадамд урьдах зунтай жилийнх шиг олон хүн оролцож эс чадан, 3000 морь уралдан 2000 гаруй бөх барилдсан болно. Долоон сарын гучинд Гэгээнтэн болон амбан Хүрээндээ буцан бусад хүмүүс гэр гэртээ одлоо. 

	Яков Шишмарев 

	1862 оны 8 дугаар сарын 25. 

	Өргөө

	(Яков Шишмарев. Народный праздник в Монголий СПБ 1863)

	 

	 

	ДЭЭРХИЙН ТҮМЭН ӨЛЗИЙ ГИЙСЭН ӨДРӨӨ БАЯРЫН ЁСООР БАРААЛХАН МӨРГӨХ ЁСЛОЛ

	Монголын эртний хаадын төрсөн өдрийг ёсолдог уламжлалын залгамж нь Богд хаан, Улсын эх дагина нарын төрсөн өдрийн баяр юм. Үүнийг Дээрхийн түмэн өлзий гийсэн өдрийн баяр гэдэг. Энэ ёслол их төлөв намрын цагт тохиолдож байжээ. Дурдсан ёслолыг явуулахдаа тус баярт оролцон Дээдэд бараалхан мөргөх ёслолын жасаа (ээлж)тохиолдсон ван гүн, хутагт хувилгаан, Нийслэл хүрээний хамба, хутагт, цорж, эрдэнэ шанзудба, Да лам нар, олон сайд, ван гүн түшмэд ихэс баярын ёсоор бараалхан мөргөөд жагсаж угтах үдэхүйд Ихэд яамлах хурах журмаар уул ёслолыг явуулна. 

	Хаан ордондоо заларсны хойно хамба номун хан лам нар, тэргүүн сайд, шадар сайдууд, эрдэнэ шанзудба, Да лам нар ордонд бараалхан хаанд мөргөнө. 

	Ордны сойвон, оточ, бойзонба, донир бараа бологчийн зэрэг албаны лам нар дотор бараалхан мөргөнө. Сойвонгуудын нэг нь эгж гарч хааны дэргэд бараа болно. Бусад олон ван дэд сайдаас дорогш хурах газраа хуралдаж цөм гадаа хүлээнэ. 

	Хаантан төрийн ордонд залрахад угтах үдэх нь шинэлэх цагаалах ёслолын адил болой. 

	Төрийн ордонд хаан морилж эрдэнийн сууринд залармагц хамба номун ханы зэрэг лам нар, олон яамны тэргүүн сайдаас дорогш дэс түшмэлээс дээш олон түшмэд зэрэг дэвээр бараалхан орж гурвантаа сөгдөж, есөнтөө мөргөсний хойно мандал өргөн, бат-оршлын ном уншиж, ордны доторх гурван хурлын лам нарыг мөргүүлнэ. Ном уншиж төгсмөгц хамба, номунхан, лам нар, олон сайд ван гүн түшмэл лам нар, шавийн ёсоор мөргөхөд ордны олон албаны лам нарыг олон Яамны эрхэлсэн түшмэдийн урьд мөргүүлнэ. Дараагаар нь зоог цай, найман тавгийн идээ, жимсний зүйлээр хурим өргөнө. Зэрэг дэвийн байдлаар идээ шагнана. 

	Ёслол өндөрлөмөгц хамба, хутагт, цорж, эрдэнэ шанзудба, Да лам нар, олон сайд, ван гүн түшмэд нэгэнтээ сөгдөж, гурвантаа мөргөөд эгж гарна. 

	Богд хаан дотоод ордонд заларсны хойно баярын ёсны юмыг өргөнө. 

	 

	 

	Сууринд заларсан өдөр бат-оршил өргөх ёслол

	Өвлийн дунд сарын шинийн есөн бол 1911 онд Богд хааныг их сууринд залж Монгол улсын хаанд өргөмжлөн Монгол улс тусгаар тогтносон их баярын өдөр юм. Энэ өдөр халхын 4 хан Богд хаанд есөн цагааны бэлэг барьж, бусад лам нар олон нийтээр мөргөж бат-оршил өргөдөг байв. Энэ өдөр хаан эзнийг их дуганд буюу төрийн ордонд залж мандал өргөн зуны бат-оршил өргөх ёслолын адил ёс гүйцэтгэнэ. 

	Бат-Оршил өргөх ёсны юмыг Эрдэнэ итгэмжит сүмийн газар өргүүлнэ. Харин энэ үед амьтны амь сүйтгэхгүй, ариулан цээрлэх ёсыг ихэд сахидаг байв. Сууринд заларсан өдөр есөн цагаан өргөн барихаар ирсэн халхын дөрвөн ханд торго

	2 энтэй, төвөд цэмбэ хошоодыг шагнан хүргүүлэхийн хамт зарагдсан элчид хавтага, хутга шагнадаг ажээ. 

	Сууринд заларсны хуримыг төрийн ордонд хийж дараах зоогийг барьдаг байна Үүнд: Цай, сүү, айраг тус тус хоёр завьяа, тараг таташ тус бүр хоёр хувин, идээ 8 таваг; монгол боорцог хэв мушгиа 4 их таваг нэг бүр 15, бадаас 2 таваг нэг бүр 30, татмал бурам 2 таваг нэг бүр 20 хэсэг, үзэм 2 таваг, чихэр хоёр таваг, монгол арз хоёр маалуу; шар тос, өрөм ааруул бяслаг тус бүр 3 их таваг ордог. 

	Сууринд заларсны хуримыг ёслохдоо Дээрх (хаан) төрийн ордонд заларч эрдэнийн сууринд дэвшихэд хамба хутагт, жинхэнэ түшмэл, олон сайд, ван, гүн түшмэд бараалхан орж гурвантаа сөгдөж, есөнтөө мөргөн ёсолсны дараа зоогийн нярав, соёгва лам нар зоог авчрахад шадар сайд сойвон лам нар угтан авч уламжлан дээр дэвшүүлэхүйд хундага өргөх сайд урьдаар цай дэвшүүлэн өргөөд, өмнө сөгдөж нэгэнтээ мөргөнө.

	Хамба хутагт, жинхэнэ түшмэл лам нар, олон сайд, ван гүн түшмэд зогссон газраа зэрэг сөгдөж Дээрх (хаан) зооглохуйд нэгэнтээ мөргөнө. 

	Арз өргөхөд хундага өргөх сайд сөгдөж мөргөөд бусад нь цөм урьд ёсоор болно. Энэ үед арз шагнах аваас сөгдөн хүлээн авч уусны хойно дахин нэгэнтээ сөгдөж, гурвантаа мөргөнө. 

	 

	
ДӨТГӨӨР БҮЛЭГ

	 

	ТӨРИЙН ЖАГСААЛ

	Дээрх (хаан) аливаа шинэлэх цагаалах, түмэн өлзий гийсэн олон сүмд их ёслолоор залрахад төрийн жагсаал жагсаадаг байв. Жавзандамба ламын их жагсаалд дараах зүйл оролцоно. 

	 

	а) Өмнө этгээдэд (жагсаалын манлайд): бунд хорол 1, Гүрмийн туг 1, дэргэдийн туг 1, бага туг 2, их цагаан хиур 1, төвөд цэнхэр хиур 2, сүлд саадаг буу 1, найчин сахиусны туг 1, бага их бурхан, эм, төвөд толбог 2, цардмал 1, цайны оловч 1, жууз ширээ 1;

	б) Хоёр этгээдэд Их шар хийр хошоод, төвөд хийр гурваад, барсын сүүл хошоод, хөгжим бишгүүр нэжгээд; жагсаал залах хүн 35, өмнө удирдах элбэрэлт хөлөг морь 4, дайвар хөлөг хошоод, заслын дайвар хошоод хөлөг морины хойноос жагсаалын түшмэл зайсан хөлөгч 12, жагсаал захирах донир 1, өмнө удирдах донир 1, сүйх залах хиа лам 16, есөн луут тохигор ишт шар шүхэр 1, шар луут торгон шүхэр 1, тогосын өдөн шүхэр 1, шүхэр өргөх түшмэл лам 6, жич: жагсаал залах түшмэл зайсан тайж 10 хүн хоёр хажуугаар нум саадагтай жагсаж, бараа болох ёстой аж. 

	Эл жагсаалыг зохион байгуулахдаа 5 яамнаас хүн гаргаж хариуцуулах бөгөөд шадар сайдууд сэлэм зүүж, өмнө удирдаж, жагсаал захирах түшмэдийг нэр заан гаргаж, олон жагсаалыг тэгшлэн жагсаадаг байна. 

	в) Ван гүнгүүдийн жагсаал: Энэ жагсаалд дараах зүйлийг нэрлэнэ. 

	1. Хан, тэргүүн, шадар сайд, чин вангийн жагсаалд: улаан торгон алт сүрчсэн шүхэр 2, туг 2, хийр 10. 

	2. Жүн вангийн жагсаалд: улаан торгонд алт сүрчсэн шүхэр 1, туг 1, хийр 8, 

	3. Бэйсийн жагсаалд: улаан торгон шүхэр 1, туг 1, хийр 6. 

	4. Бэйс, гүнгийн жагсаалд: улаан торгон шүхэр 1, хийр 4. 

	Богд Жавзандамба хутагт цагаагчин гахай жилийн (1911 оны) өвлийн дунд сарын шинийн есөнд хаан ширээнд заларсан юм. Богд хаан ширээнд суухад дөрвөн аймгийн хаад ноёд есөн цагаан хүргэж, олон аймаг дацангууд цөм өөрсдөө есөн цагаан адуу, тэмээ, цэмбэ тэрэм, мандал хадаг зэргийг өргөжээ. Маргааш нь цогчин дуганд дөрвөн аймаг, шавь таваас түмэн лангийн мандал өргөв. Олон газрууд өөрсдийн хэрээр мандал өргөв. Богд, хаан суусны дараа хааны хамаг хэрэгслийг дөрвөн аймаг шавь таван газраас гүйцэтгүүлдэг болжээ. 

	Богдод Ань-ди-мын гэдэг сайхан хаалга хийлгэе гэж хэлэлцжээ. Ань-ди-мын хаалга бол хаантай газар байдаг ёстой юм байжээ. Шавийн Баажав донир Тэжээн зайсан гэдэг дархан хүнтэй ярилцаж төлөвлөгөө гаргуулаад хориос гучин түмэн лангаар хаалга хийлгэх болжээ. Хөрөнгийг дөрвөн аймаг, шавь таван газраас гаргасан ажээ. Чингэж богд хаанд есөн цагааны бэлэг өргөх хийгээд түүнийг өлмийг бататгах хурал ном хурах, Богдын орд сүмийн газар ёслох олон ёслолын журам тогтсон байна. 

	 

	 

	Майдар бурхан залах эргэх ёслол

	Жил бүрийн хаврын сүүл сар Майдар бурхныг залж, эргэх ёслол болдог байлаа. Майдар бурхан бол ирээдүй цагийн аврагч бурхан хэмээгдэх тул тийнхүү энэ бурхныг залж хойч ирээдүйгээ даатгах ёслолыг үйлддэг аж. 

	Тиймийн тул Майдар бурхан залж, эргэх сайн өдрийг урьд жилийн өвлийн сүүл сард сонгон үзүүлээд шинэлэх цагаалах ёслолд оролцохоор ирсэн олон ноёд лам нар, төлөөний элч нарт сонсгон зарладаг. Майдар эргэхээс тав хоногийн урьд Дотоод яаманд уг ёслолд оролцохоор ирсэн олон ноёд лам нар бичиг өргөн эн зэргээ жагсаан бичүүлж, хянан байцаалгана. Эрдэнэ шанзудбын газраас ч бас Майдар эргэх сайн өдөр цагийг урьдаар хуудас бичиж Дотоод яаманд мэдүүлнэ. Дотоод яаманд уул ёслолд оролцох ноёд лам нарын нэр зэргийг товлон мэдэгдэнэ. 

	Майдар бурхан эргэх ёслолыг явуулахад Богд хаан, эх Дагина нар Эрдэм итгэмжит сүмээс төвийн ордонд залрах үед угтагсад ихэд яамлах ёсоор ёсолно. Майдар бурхан залж эргэх өдөр туулай цагт төвийн ордны өмнөх хаалганы гадна Майдар бурхан залах их тэргийг хойд зүг хандуулан бэлтгэж, олон зүйлийн тахил чимгийг бүрдүүлнэ. Товлосон сайн цагт олон лам нар хөгжим үүсгэж, Нийслэл хүрээний хамба номун хаан лам нар Майдар бурхан, найман мянгат (жадамба) судар зэрэг бурхны номыг дундад ордноос өргөн залж гаргахад Богд эзэн, эх Дагина хоёр хүж барьж залран, гадна жагссан хутагт, цорж лам нар есөн сайд ван гүнгүүд бас хүж барьж угтана. Майдар бурхан ном сэлтийг тэргэнд залмагц Богд, эх Дагина нар тэрэгнээ дэвшиж (тэргэнд гарч) мандал өргөхөд хамба номун хаан дагалдан авирч бараа болон зогсох ба олон хутагт, цорж, эрдэнэ шанзудба лам нар, олон сайд ван гүнгүүд баруун этгээдэд зогсож, тус тус мандал өргөхөд цогчин дацангийн их бага унзад лам нар дараа дараагаар мандал байгуулж ном уншина. Майдар бурханд мандал өргөн ном уншиж төгсмөгц Богд, Эх Дагина хадаг өргөн мөргөөд эргэж залармагц хамба хутагт цорж, эрдэнэ шанзудба нарын ихээхэн лам нар, олон сайд ван гүн, олон яамны дэс түшмэлээс дээш тушаалтан өөр өөрийн зэрэг дэвээр дараалан Майдар бурхны тэргэнд авиран гарч хадаг өргөн мөргөөд эргэцгээнэ. Хурлын лам нар хөгжим үүсгэн Майдар бурхныг нийслэл хүрээний гадуур тойрон залж эргүүлэхэд өмнөд, өрнөд, умарт, дорнод этгээдэд үдлэх ёсны ном уншина. Үдийн хооронд залж явахуйд хамба, цорж, хутагт нар тэргүүлэн олон түшмэл лам нар хойно дагалдаж, өмнө удирдах олон аймгийн лам нар номт дээл өмсөж, зүүн баруун хажуугаар олон зүйлийн тахил чимэг, хөгжмийг жагсаан явна. 

	Майдар бурхны дараагаар олон хиа лам нар, зайсан хөлөгч нар хаан хатны сүйхийг өргөн зална. Бараа болох шадар сайд, ордны албаны лам нар дагалдаж бараа болно. (Богд эс заларваас гүжир хамба нар ордны албан лам нарыг захиран авч Майдар бурхны дэргэд бараа болон явдаг.)

	Басхүү тэргүүн сайд, шадар сайдууд нэгэн жагсаал, дэд сайдууд нэг жагсаал, эрдэнэ шанзудба Да лам нарын зэрэг ихээхэн тушаалын лам нар нэг жагсаал, олон ван гүнгүүд нэг жагсаал, яамдын түшмэл нэг жагсаал болж бүгд өмнөхийг тэргүүн болгож, зэрэг дэвээрээ дэслэн жагсаж явна. Цэргийн түшмэл цэргүүдээ авч Майдар бурхан залах замын хоёр хажууд цэргийн жагсаалыг жагсаан бараа болж цагдан байцаана. 

	Майдар бурханд мөргөх ван гүнгийн хатан гэргий нар, олон яамны эх зохиогч түшмэл бичээч, эрдэнэ шанзудбын яам дөрвөн аймгийн жасааны зайсан түшмэдийг өмнөд үүдэнд мөргүүлнэ. 

	Майдар бурхныг залах замын ойр газар аливаа хүн морь унаж тэрэгтэй явах, байшин хашаан дээр гарч үл болно. Нийтээр амьтны амийг сүйтгэхгүй, ариулан цээрлэх ёслолыг гүйцэтгэх ёстой ажээ. 

	 

	 

	БОГД ХААН ГУНГААЧОЙЛИН СҮМД ЗАЛРАХ ЁСЛОЛ

	Богд хаан жил бүрийн хаврын сүүл сард өдрийн сайныг сонгож Гунгаачойлин сүмийн ордонд дэвшиж залраад намрын сүүл сард өдөр сонгон гэдрэг эгэн төвийн ордондоо залардаг байв. Гунгаачойлин сүм гэдэг нь Гандан дээр Өндөр Жанрайсэгийн сүмийн зүүн урд байсан хойд дацан (Ламрин, Бадамъёго, Дашчоймбол, Гунгаачойлин зэрэг)-гийн нэг нь болно. Тийнхүү Богд гэгээн Гунгаачойлин сүмд залрах бүрийд Эрдэнэ шанзудбын газраас өдөр цагийг сонгон үзүүлж дээш сонсгон айлтгаж тогтсон хойно Дотоод Яамнаас олон газарт зарлаж энгийн яамлах хурах ёслолын хувцас өмсөж бараа болохыг мэдэгдэнэ. Чингээд ирэх хүмүүс төвийн ордны хурах газар (Голын сүмд) очиж хүлээх ба Богд, эх Дагина хоёр Эрдэм итгэмжит сүмээс залран ирэхэд олон түшмэд лам нар, сайд ван гүнгүүд түшмэд цөм зэрэг дэвээр жагсан сөгдөж угтана. 

	Дээрх (хаан) ордонд залармагц жагссан олон лам нар сайд, ван, гүн түшмэл өөр өөрийн зэрэг дэвээр дотор бараалхваас зохих нь даруй бараалхаар орж, гадна хүлээвээс зохих нь хуралдсан газраа хүлээнэ. Цэргийн Яамнаас цэрэг жагсаахад ихэд яамлахын нэгэн адил жагсаана. 

	Гунгаачойлин сүмд залрах ёслолыг явуулахад хааны эрдэнийн тамгыг үл залан, ламын тамгыг залж Жавзандамба ламын их жагсаалыг жагсааж бараа болно. 

	Ламын тамгыг залсан түшмэлийн хажууд өнгөт хувцас, сэлэм саадаг бүхий хошоод цэрэг жагсан бараа болдог аж. Жагсаалын олон цэргээс дөрвөн аймгаас тус бүр тавиад цэрэг гаргаж залрах замын хоёр талаар жагсаан явуулна. 

	(Л. Гомбо. Автономит Монголын цэргийн байдал 1912-1919) УБ. 1958, 7 дугаар тал)

	Богд эзэн Гунгаачойлин сүмд залрахаар төвийн ордноос гадаалахад хуралдсан олон түшмэд зэрэг дэвээр жагсан сөгдөж үднэ. Хамба номун хан, ёнзон хамба номун хан, Дэд хамба, Хүрээнд суудаг хутагт хувилгаад, Эрдэнэ шанзудба, Да лам зэрэг лам нар, олон сайд, ван гүн түшмэд цөм морь унаж бараа болно. 

	Гунгаачойлин сүмийн ойр газар хүрэхэд хамба номун хан нарын зэрэг ихэс лам нар, олон сайд ван гүнгүүд сүмийн өмнөд хаалганы дорнод этгээдэд өмнөхийг тэргүүн болгож зэрэг дэвээр жагсаан сөгдөж угтан, ордонд залран ормогц Хамба номун хан нар, тэргүүн шадар сайдууд, эрдэнэ шанзудба, Да лам нар бараалхан мөргөнө. Дэд сайдаас дорогш тушаалтан гадаад ордонд бараалхан орж сууна. 

	 

	Дээрхэд (хаанд) цай, найман таваг идээ өргөөд, олонд хишиг цай идээ буулгаж шагнаснаар уг ёслол өндөрлөн ёслолд оролцогсод эгж одно. 

	Намар цаг хаан Гунгаачойлин сүмийн газраас төвийн ордонд буцаж залрахад Гунгаачойлин сүмийн газар хуран цуглагсад жагсан, хааныг угтан сөгдөж бараан болон үдэх ба мөн төвийн ордонд дээрх байдлаар угтаж ёсолно. (19 дүгээр дэвтэр. Ёслохуй нь Дээд)

	 

	
ТАВДУГААР БҮЛЭГ

	 

	ЦАМ БҮЖИГЛҮҮЛЭХ, СУР БӨМБӨГ ХАРВАХ, УУЛЫН ТЭНГЭР ТАЙХ ЁСЛОЛ

	Цам бүжиглүүлэх ёслол

	 

	Жил бүрийн зуны сүүл сарын шинийн дөрвөнд Нийслэл Хүрээний тахилын цам бүжиглүүлэх, шинийн есөнд их цам гаргах, жахар дором залах, уулсын тэнгэр тайх зэрэг ихээхэн тахилга ёслол болоход бөх барилдуулдаг байв. Тахилын цам, их цам харайхад оролцогсод энгийн Яамлах хурах ёсоор ирдэг. Харин Бат-Оршил өргөх ёслолд бол ихэд яамлах хурах ёсоор бараалхдаг аж. Их хүрээнд дэлгэрсэн цам нь анх XIV жарны төмөр хонин жил буюу европын 1811 онд IV Жавзандамба хутагт (1775-1813)-ын үед бүжиглүүлсэн их цам болно. Энэхүү цамын баг хувцас, бүжгийн дэгийг V Далай ламын зохиосон дэг журмаар тогтоосон бөгөөд хожим Хүрээний Хайдав хамба, Эрдэнэ зуугийн VII Номын цорж Лувсандагвадоржаа нар шинэчилсэн гарын авлага бүхий дэгийг зохиожээ. Хүрээний их цамд 108 баг гарах бөгөөд тэдгээр нь их төлөв 10 хангал, тэдний нөхөд сэлт болно. Нөгөөх тахилын цамд нь 21 Дар эх гардаг байж. Харин Жахар гэдэг нь өвлийн дунд сарын 29-нд болдог сор юм. Ерөөс цам хэмээх нь шашин, амьтны дайсныг дарах зан үйл бөгөөд энэ уншлага нь дэлгэрэнгүй (жахаржүдүг), дунд (жахар сүргү), хураангуй (дүгжүв буюу Чойжоогийн сор) янз байдаг. 

	Эдгээрээс Хүрээнд өвөлд жахар сүргү, зун жахар жүдүг, намар түмтийн дором гэдэг номыг уншдаг ажээ. Дээрх цам хийгээд бөх барилдуулахад хаан эзэн оролцох бол түүнийг залрах шар торгон асар нэгийг ламын сангаас гаргаж, төвийн ордны өмнөд дундад хаалганы өмнө байгуулна. Зүүн этгээдэд тэргүүн сайдуудын суух их хөх бөсийн асар нэг, дараа нь дэд сайдуудын суух их хөх бөс асар нэг, орос түшмэлийн суух асар нэгийг дараалан байгуулна. Баруун этгээдэд Нийслэл хүрээний хамба, цорж, эрдэнэ Шанзудба, Да лам нар хийгээд жинхэнэ зэрэг тушаалтан лам нар, хутагт хувилгаадын суух их хөх бөс асар нэг, Цогчны их гэсгүй нарын суух асар нэг, гавьж мяндагтан нарын суух асар нэгийг тус тус байгуулдаг байна. Хэрвээ бөх барилдах бол бөхийн оноо данс барих түшмэл бичээч болон журам сахиулах гэсгүй нарын суух тусгай асар бэлтгэдэг ажээ. 

	Мөн зүүн этгээдэд улсын ураг (хааны хамаатан садан, хадам нар) суух хөх бөсийн асар нэг, олон аймгийн хан, ван, гүн тайж, сайдуудын хатад суух асар нэгийг байгуулна. Яамнаас гаргуулан Хүрээний ихээхэн лам нараас сонгож уг тайлгыг үйлдүүлнэ. Чингээд яг шалгаан болох үед тэргүүн сайдын суух их хөх бөсийн асар нэг, аймгийн ван гүнгүүдийн зүүн баруун гар болж суух хөх бөс асар хоёр, Эрдэнэ шанзудба, Да лам нарын суух асар нэг, бүгд дөрвөн асрыг харьяат дөрвөн аймгаас нэжгээдээр бэлтгүүлнэ. 

	Харваачдыг шалгаруулахдаа 30 нумын газар 3 бөмбөг байгуулж, морьт хуяг морин давхиа дунд гурвантаа харван, гурав оносныг тэргүүн, хоёр оносныг хоёрдугаар, нэг оносныг гуравдугаар байр эзлүүлэх бөгөөд бас 45 нумын газар сур жагсааж, 20 сум харвуулан 20 оносныг тэргүүн, 19-14 оносныг хоёрдугаар, гуравдугаар, дөрөвдүгээр, тавдугаар, зургаадугаар, долоодугаар байранд оруулан шалгаруулж, шагнана. 

	Сайд ван гүнгүүд биеэр бай, сур харвахыг дураар болгожээ. Тэр цагт монгол улс цэрэг эрсийн харвах намнах эрдмийг хөгжүүлэхийг ихэд чармайж байсан тул тийнхүү харваачдын тэмцээнд шалгарсныг хөхүүлэн шагнаж, шалгарч гараагүйг чангалан сургаж, сурч боловсроогүйг харьяат газарт нь тушаан залхаалгаж байв. 

	 

	Уулын тэнгэр тайх ёслол

	Хуучин монголын тайж тахиглах нэгэн гол ёс нь уулсын тайлгын овоо бумба босгон түүнээ тэнгэрийн овоо, газрын тэнгэр тайх ёслол байв. Тиймээс уул усны эздийг тахих овоо, хүний овоо гэж ялгахын хамт хан ноёдын овоог «алтан овоо» хэмээн нэрийдэж, бусад жирийн овоог тухайн газрын нэрээр нэрлэдэг байв. Овоог ихээр тайх бол морь, үхэр, хониор тахих, багаар тайх бол хонь, үхрээр тахидаг байжээ. Түүнээс гадна аймаг хошуу болон улсын хэмжээгээр хамтран тайдаг их тахилгын газар бас байв. Тийм уулс нь монголын эртний их алдарт дархан газар Богд хан хайрхан уул, Хан Хэнтий, Отгонтэнгэр уул байв. Үүнээс Богд хан хайрхан уулын тэнгэр тайх ёслол нэн өргөн ёсорхог болдог байжээ. Богд уулыг жилд хоёр удаа зун, намар тахидаг байжээ. Богд уулын орой дээр Цэцээ гүн хэмээх оргил байх бөгөөд түүн дээр тусгай сүмд Баатар бэйл, Шижир баатрын нум сум, эмээл хазаар хадгалаастай байсан гэдэг. 

	Бас тэнд зүүн хойд хяр дээр нь Бүүвэй баатар харуул харж байсан гэдэг домогтой нэг их чулуун цохио бий. Богд уулын баруун Ширээт дээр Хүрээний монгол амбан байхдаа тус уулыг дархан цаазтай болгосон Юндэндорж ван хичээнгүйлэн өргөв гэсэн бичигтэй хөшөө, нэг том бойпор байжээ. Ширээтийн овооны баруун өмнө энгэрт өндөр гэгээний агуй гэж хавцал хад байдаг. Богд уул нь Түшээ гүн цолтой байсан бөгөөд тахих үед пүнлүү гэж мөнгөн дуутуур овоонд өргөдөг байжээ. 

	Мөн Богд уулын сүрэг гэж цагаан, хээр, бор, хонгор зүсмийн хоёр мянга шахам агт байжээ. Богд уулыг тайхад Цэргийн яам, Гадаад яамны сайд нар очиж нэг зэрэг түлхүүр тааруулан тахилгын байшинг онгойлгоод Баатар бэйл, Бүүвэй бэйлийн эмээл хазаарыг гарган тахилгын сэтэртэй моринд тохон, сэтэр ариулах сан тавиулж, сацал сацаад уулын овоонд өргөлөө өргөөд өнөөх эмээл хазаарыг эгүүлж сүмд нь хийгээд тайлга төгсмөгц хүрээний зүг хандан Дүнжингаравын дэнжид ирж наадмаа хийдэг байжээ. Тэнд Дүнжингаравын сүм гэж байсан ба түүнд Богд уулын эзэн оршдог гэж үздэг байв. Ийнхүү уулын тэнгэр тайх ёс нь тусгай хуультай байсан. Энэ тухай зарлигаар тогтоосон монгол улсын хуулинаа заасныг доор сийрүүлье.

	 

	ТАЙХ ТАХИГЛАХ ЁСЛОЛЫН ХУУЛЬ

	Олон тэнгэрийн хуучин суртлыг явуулах нь:

	Нэгэн зүйл

	... Богд хан хайрхан уул, Хан Хэнтий уулын тэнгэрийг жил бүр зун намар хоёр цаг дор хуучин удаагаар тайлагтун. Тайлах удаа бүр хэрэгсэх (хэрэглэх) үхэр, хонь, дарс, боорцог, идээний зэрэг зүйлийг Халхын дөрвөн аймаг урьдаас зарлан бэлд. 

	Дотоод яамнаас тайх өдрийг тогтоон айлдсаны хойно зарлигаар тайх бичгийн үг зохион шар цаасны эвхмэл айлтгаж, дээрхээс (хаанаас) уулын тэнгэрт өргөх сум, хүж, торгыг сангийн яаманд тушааж бэлдүүл. Шашныг тэтгэгч их богд хан хайрхан уулын тэнгэрийг тайлахуйд таван яамны тэргүүн сайдаас нэгэн хүнийг жишээлэн гаргагтун. 

	 

	Нэгэн зүйл

	Шашныг тэтгэгч их богд хан хайрхан уулын тэнгэрийг тайх тэргүүн сайд мордохуй дор, 

	Зарлигаар тайх бичгийг хичээнгүйлэн үүрч залах ба өмнө удирдах түшмэдэд мөнхүү уулын цагдаа цэргийг захирах занги дарга нэжгээдийг гарга, хоёр хажууд жагсан явах нум сум, саадаг, сэлэм зүүсэн дагалт хүн найм, харьяат сайдыг дагалдан ёслон мөргөх бэйс, гүнгийн зэрэг ихээхэн түшмэл хоёр хүнийг цөм Түшээт хан, Сэцэн хан, хоёр аймгаас томилон гаргагтун. 

	Хан Хэнтий уулын тэнгэрийг тайхуй дор дэд сайд мордохуйд зарлигийн бичиг үүрч залах, өмнө удирдах хоёр хажууд жагсан явах дагалт дөрвөн хүнийг дагалдуул, тусгайлан дагалдаж мөргөх бэйс, гүнг гаргахгүй. Зарагдсан сайд, тайх лам нарыг авч ёслон мөргөгтүн. 

	 

	Нэгэн зүйл

	Уулын тэнгэрийг тайхад Нийслэл Хүрээнээс цорж лам нарыг гарахад хэрэглэх бөс гэр, ачилга тэмээ, хүнс уналгын зэргийг дөрвөн аймгаас бэлтгэн өг. Уналгын морийг мөнхүү уулын сүргээс нийлүүлэн хэрэглүүлэхээс гадна гагцхүү тахил бэлэг, зул хүжийн зүйлийг урьд ёсоор ламын сангаас гаргуулагтун. 

	 

	Нэгэн зүйл

	Уулсын тэнгэрийг тайх цорж лам нар тайлгын ном уншиж төгсөх лүгээ тэнгэрийн шүтээний өмнө хүжийн ширээ жагсааж тайх сайд хичээнгүйлэн зарлигаар тайх бичгийг өргөн ширээнд талбиад дагалдах түшмэдийг авч тэнгэрийг угтах ёсоор гурвантаа сөгдөн, есөнтөө мөргөөд, босож буянт дарс гурван цом өргөмүй. Зарлигийн бичиг, хүж, торгыг хүжийн саванд шатаан тахигласны хойно тэнгэрийг үдэх ёсоор дахин гурвантаа сөгдөж, есөнтөө мөргөн ёслогтун. 

	 

	Отгон тэнгэр уулын тэнгэрийг тахих нь:

	Нэгэн зүйл

	Жил бүр зуны цаг. Отгонтэнгэр уулыг нэгэн удаа тайхуйд хэрэглэх үхэр, хонины зэрэг зүйлийг ойрыг үзэж, Сайн ноён хан аймгаас урьдчилан гаргуулж, дөрвөн аймгийн албанд тэгшлэн шийтгүүл. Зарлигаар тайх сайд дор Улиастайн сайдыг гарга. Дотоод яамнаас тахих өдрийг тогтоон айлдсаны хойно зарлигаар тайх бичиг, өргөх сум, хүж, торгыг өртөөгөөр түшмэл зарж Улиастайн сайд дор хүргүүл. Бусад ёслолыг цөм шашныг тэтгэгч их Богд хан хайрхан, Хан Хэнтий уулын тэнгэрийг тайх ёслолын ёсоор явуулагтун. 

	(Өвгөн Дэндэвийн дуртгал. УБ. 1961 он. 41 дүгээр тал 

	Өвгөн Жамбалын яриа УБ 1959 он 16 дугаар тал)

	 

	
ЗУРГААДУГААР БҮЛЭГ

	 

	ЯАМЛАХ, ХУРАХ, ЗОЛГОХ БАРААЛХАХ, УГТАХ ҮДЭХ ЁСЛОЛ

	 

	Богд хаант Монгол улсын үед аливаа албанаа яамлах, ёслол гүйцэтгэхээр хуран цуглах, ноёд түшмэдийг угтаж үдэх маш нарийн дэгтэй байсан байна. Ёсны энэ журмыг их бага тушаалтан хэн боловч чанд баримталдаг байжээ. 

	 

	 

	Яамлах хурах ёслол

	Аливаа шинэлэх цагаалах өдөр, Нийслэл Хүрээний Майдар бурхан залж эргэх өдөр, олон аймаг шавь нараас хичээнгүйлэн Бат-Оршил өргөх өдөр, Богд эзэн улсын эх дагинын түмэн өлзий гийсэн өдөр, Богд хаан их сууринд заларсан өдөр зэрэг ихээхэн баярын цагаар бичиг айлтгах хийгээд хааны хишиг тархаах зарлиг буулгах мэтэст Ихэд яамлах хурах ёслолыг үйлдэх ёстой байв. Ихэд яамлах хурах ёслолыг гүйцэтгэхэд олон сайд, хан ван, гүн, хутагт хувилгаан, жинхэнэ түшмэл лам нар ба бичиг цэргийн түшмэл цөм магнаг дээл, фүст хүрэм (урт) өмсөнө. 

	Харин Богд хаан хавар цаг төвийн ордноос Гунгаачойлин сүмд залрах, намар тэндээс эгэх, Нийслэл Хүрээний зуны тахилын цам ба их цам бүжиглүүлэх, жахар дором залах, өвлийн жахар цам гаргах, зун шашныг тэтгэгч их Богд хан хайрхан уул, Хан Хэнтий уулын тэнгэрийг тайлгаж бөмбөг сур харвуулж бөх барилдуулна. 

	Аливаа хэрэг айлтгах, бичиг айлтгах, хэрэг шүүх болбоос олон ноёд түшмэд мяндагтан лам нар өөр өөрийн хэрэглэвэл зохих ерийн дээл охор хүрэм хэрэглэнэ. Ингэж ёслохыг энгийн яамлах хурах ёслол гэнэ. 

	Ихэд яамлах хурах, энгийн яамлах хурахын алинд ч болов хаанд бараалхахад доорх журмыг дагах ёстой болно. 

	Хаан төвийн ордонд залрах цаг ойр болмогц шар хүрээний өмнөд хаалганы зүүн этгээдэд, 

	Нэг: Таван яамны тэргүүн сайд, олон хан, чин ван, жүн ван, бэйл, бэйс гүн засаг, тэргүүн зэрэг тайж нарыг нэгэн жагсаал: 

	Хоёр: Таван яамны эрхэлсэн түшмэдээс дорогш жинхэнэ бичээчээс дээш түшмэдийн нэгэн жагсаал; 

	Гурав: Эрдэнэ шанзудбын яаман олон аймгийн зайсан түшмэдийг нэгэн жагсаал болгоно. 

	Баруун этгээдэд: 

	Нэг: Нийслэл хүрээний хамба номун хан, ёнзон хамба номун хан, дэд хамба, хутагт цорж, эрдэнэ шанзавын зэрэг их дуганы гол мөрөнд суух данс бүхий ихээхэн лам нарыг нэгэн жагсаал; 

	Хоёр: Их дуганы гол мөрөнд үл суух олон аймаг шавийн жинхэнэ хутагт хувилгаан, олон сүмийн тэргүүн лам нарыг нэгэн жагсаал: 

	Гурав: Сул хамба, цорж, хувилгаан, Да ламын зэрэг ямбатан ба эрдэнэ шанзудбын яамны зайсан зэрэг олон албаны лам нарыг нэгэн жагсаал болгон, зүүн баруун хоёр этгээдийн гурваад жагсаал цөм өмнөдийг тэргүүн болгон зүүн нь баруун тийш, баруун нь зүүн тийш хандан өөрсдийн зэргээр жагсахад ёслолыг удирдах түшмэл хоёр хүн, ордны донир лам нэг эрдэнэ шанзудбын зайсан лам хоёрыг гаргаж зэрэг дэсийг бодож жагсаах дансыг байцааж нэр дараалан үзэж дуудан жагсаадаг. 

	Дээрхэд (хаанд) бараа болох шадар сайд, шадар сойвон, донир лам нар ба сүйх өргөх хиа лам нар, жагсаалыг залах түшмэл зайсан, хөлөгч зэрэг албаны хүмүүс, шадар цэргийн түшмэл, шадар цэргүүд, өөр өөрсдийн ёслолын хувцсыг өмсөж Эрдэнэ итгэмжит сүмийн хаалганы гадна, индрийн доор зогсож хүлээнэ. 

	Богд эзэн, улсын эх Дагина төрийн хувцас өмсөж сүйхэнд сууж залармагц удирдах сайд донир лам нар их жагсаалыг авч өмнө нь удирдан явах ба шадар сайд, шадар сойвон, донир лам нар хойноос нь дагалдана. Шадар цэргийн түшмэл, шадар цэргүүд цөм буу сэлэм зүүж зүүн, баруун гар болон, хаан залрах замын хоёр хажуугаар жагсаж явна. Их жагсаал шар хүрээний дэргэд ирэхэд ордны донир лам нар урьд нь угтан удирдаж хаалгаар оруулна. Тэнд угтахаар жагссан олон хан, ван, гүн түшмэд, лам нар жагссан газраа зэргээр сөгдөж угтах ёс гүйцэтгэнэ. 

	Хаан дотоод ордонд заларсан хойно Нийслэл хүрээний хамба номун хан, ёнзон хамба номун хан, дэд хамба, тэргүүн сайд, шадар сайд, эрдэнэ шанзудба, Да лам нар дотоод албаны ордонд бараалхаар ордог. Бусад олон ван, гүн лам нар гадаад ордонд бараалхаж ёслол явуулах цагийг хүлээнэ. 

	Аливаа ихэд яамлах хурах өдөр цэргийн яамнаас Нийслэл хүрээний бүх цэргийг цуглуулж, туг хийрийг бариулан мордуулж, эрдэм итгэмжит сүмийн умарт их гүүрний хойд этгээдэд явган залрах, замын хоёр хажуугаар мориноос бууж зүүн баруун гар хуваан жагсаж, хаан залрах үед сөгдүүлэн, заларч өнгөрсөн хойно жагсаалд нь оруулна. Дээрх (хаан) төвийн ордонд залармагц жагсаалын цэргийг хойш болгон, шөрөг хайсны хоёр этгээдэд жагсаана. 

	Хаан төрийн ордонд залрахуйд олон хамба, хутагт, хувилгаан, цорж лам нар хийгээд эрдэнэ шанзудба, Да лам ордны донироос дээш тушаалын лам нар, олон сайд ван, гүн, засаг, олон яамны дэс түшмэлээс дээш тушаалын хүмүүс хааныг залрахын урьд дотоод хүрээний хаалга хүрч ордны гадна хүлээн, хааны орж ирэхэд сөгдөж угтан, гэр дотроос гарч ирэхэд нь урьдчилан мөн газраа байж сөгдөн үднэ. Дотор бараалхах ёсгүй хүн дотоод хүрээнд нэвтэрч үл болно. 

	Ихэд яамлах хурах ёслол ийн төгсөж, хаан Эрдэм итгэмжит сүмийн газар эргэж залрахад жагсаж үлдвээс зохих хамба, хутагт, цорж, эрдэнэ шанзудба зэрэг олон лам нар, сайд, ван, гүн, засаг түшмэд, цэргүүд цөм хойд этгээдийг тэргүүн болгож зэрэг дэвээр жагсан сөгдөж үднэ. (Зарлигаар тогтоосон Монгол улсын хууль зүйлийн бичиг. 17 дугаар дэвтэр. Ёслолын хууль. Тэргүүн, Аливаа яамлах хурах ёслол. Ихэд яамлах ба энгийн яамлах нь)

	 

	ЗОЛГОХ ЁСЛОЛ

	Янз бүрийн албан тушаалтан, зэрэг мяндагтны харилцан золгох ёслолын журмыг олноо өргөгдсөн Богд хаант монгол улсын үед үндэсний заншилд тулгуурлан хуулиар тогтоожээ. Үүнд:

	 

	Олон сайд, ван, гүнгүүд харилцан золголт, ёслол

	1. Аливаа чин ван, тэргүүн сайд нар хантай золгохдоо хаалганд хүрээд дагалдах түшмэлийг зарж үг хүргүүлсний хойно төвийн яамны (гол ордны) дунд хаалгыг нээж зочдыг зална. Зочид сүйхнээс бууж ороход гэрийн эзэн угтан гарч, индрээс буун харилцан нэгэнтээ сөгдөж мөргөөд зочдыг урдаа оруулна. Орсны хойно зочид зүүн зүг хандаж, гэрийн эзэн баруун зүг хандаж гурвантаа мөргөж ёслоод босож, зочид баруун этгээдэд гэрийн эзэн зүүн этгээдэд сууна.

	Зочдын дагалдах түшмэдээс нэг хүн ноёноо дагалдан дотор орж, бусад нь гадаа хүлээнэ. Хэрэгт оролцсон түшмэл (үйлчлэх түшмэл) зочдод цай идээ барихад хүлээн аваад нэгэнтээ мөргөх бөгөөд гэрийн эзэн бас чингэж хариулна. 

	Цай уусны хойно дагалдах түшмэл сөгдөн мөргөөд урьдаар гарна. Зочид суудлаас босож буцсугай хэмээн нэгэнтээ сөгдөж мөргөхөд гэрийн эзэн хариу ёс гүйцэтгээд зочдыг үдэж гаргана. Индрээс буусны хойно зочид болон гэрийн эзэн харилцан мэхэсхийн ёсолно. Хэрэгт оролцсон түшмэл зочдыг их хаалганд хүртэл үдэж сүйхнээ суусны дараа эгж ирнэ. 

	2. Жүн ван, тэргүүн сайд хантай золгоход гэрийн эзэн төвийн яамны гадна гарч угтан үднэ. Индрээс үл буун зөвхөн гол хаалганы гадна ёсолно. Гэр дэх ёслол нь чин ван лугаа золгохтой ижил.

	3. Бэйл, бэйс, тэргүүн сайд хантай золгоход зочид төвийн яамны баруун хаалгаар орж ирэх ба гэрийн эзэн төв яамнаас гарахгүй. Суудлаасаа босож угтана. Зочид нэгэнтээ сөгдөж мөргөхөд гэрийн эзэн босдогоор гар өргөн хүлээн авч суудалдаа дэвшиж сууна. Зочид хажууд сууж ёсолно. Бусад нь жүн ван лугаа адил. 

	4. Улсын түшээ гүн, улсад туслагч гүн, засаг, тэргүүн зэрэг тайж нар, тэргүүн сайд, хан лугаа золгоход хэрэгт оролцсон түшмэл зочдыг удирдан төвийн яаманд орж нэгэнтээ сөгдөж, гурвантаа мөргөхөд гэрийн эзэн суугаагаар зочдыг хүлээн авна. Бусад нь цөм бэйл бэйстэй золгохтой адил. 

	5. Аливаа Чин ван, жүн ван харилцан ёслох бол хаалганд хүрээд үг хүргүүлсний хойно гэрийн эзэн төвийн яамнаас гарч их хаалганы гадна зочноо угтана. Зочид орохуйд гэрийн эзэн дагалдан орох ба явахад нь хаалганы гадна үдэж харилцан мэхэсхийн ёслоод зочдыг тэргэнд суусны хойно эгнэ. Бусад нь Чин ван, тэргүүн сайд хантай золгох ёслолын ёсоор болно. 

	6. Бэйл, бэйс, Чин ван, жүн ван лугаа золгоход гэрийн эзэн төвийн яамнаас гарч их хаалганы дотор угтаж үднэ. Бусад нь Чин ван, жүн ван харилцан золгохтой ижил. 

	7. Гүнгүүд вантай золгоход гэрийн эзэн төвийн яамнаас гарахгүй. Суудлаасаа босож угтана. Зочид нэгэнтээ сөгдөж мөргөхөд гэрийн эзэн босоогоор мэхэсхийж гар өргөн хүлээж аваад суудалдаа сууна. Бусад нь бэйл, бэйс вантай золгох ёслолын ёсоор гүйцэлдүүлнэ. 

	8. Засаг тайж нар ван лугаа золгоход угтахгүй. Зочид төвийн яаманд орж нэгэнтээ сөгдөж, гурвантаа мөргөхөд гэрийн эзэн суусаар хүлээн авна. Бусад нь гүнгүүд вантай золгохтой ижил. 

	9. Бэйл, бэйс харилцан золгоход вангууд харилцан золгохтой адил.

	10. Гүнгүүд бэйл, бэйс лугаа золгоход гэрийн эзэн төвийн яамнаас гарахгүй. Суусан газраас босож угтана. Зочид сөгдөн мөргөхөд гэрийн эзэн хариу ёс гүйцэтгэнэ. Бусад нь бэйл, бэйс харилцан золгохтой ижил. 

	11. Засаг тайж нар бэйл бэйс лугаа золгоход гэрийн эзэн төвийн яамнаас гарахгүй. Суудлаас босож угтана. Зочид сөгдөж мөргөхөд гэрийн эзэн босоогоор мэхийж гар өргөн хүлээн авч суудалдаа дэвшиж гэрийн эзэн мэхэсхийн хүлээж сууна. Ёслолд оролцсон түшмэл их хаалганы гадна үдэж мордуулна. 

	Ийнхүү харилцан золгох ёс нь монгол үндэсний хуучин заншлыг сүрхий хадгалсны дээр Халхын аймгийн хан, ван, гүн засгууд нь язгуураас нэгэн хүний үртэсгэн тул ахчлах, дүүчлэх ёсыг урьдын ёсоор сахихыг хуулинаа заасан байна. 

	 

	 

	Зэрэг бүхий түшмэдийн харилцан золгох ёслол

	Аливаа тушаал зэрэг бүхий түшмэд харилцан золгоход гэрийн эзний зэрэг ихээхэн, зочдын зэрэг бага болбоос гэрийн эзэн гэрээс гарахгүй. Суусан газраасаа босож зочноо угтаж үддэг. 

	Зочид хийгээд гэрийн эзний зэрэг ижил бол гэрийн эзэн гарч их хаалганы дотор угтан харилцан ёсолно. 

	Зочдын зэрэг ихээхэн болбоос гэрийн эзэн хаалганы гадна угтаж ёслох ба зочид нэгэн дундуур хариу ёсолно. Зочныг буцахад үдэх эсэх нь тэдний зэрэг дэвийн байдлаас болно. 

	 

	 

	Хутагт хувилгаан, жинхэнэ түшмэл-лам нарын харилцан золгох ёслол

	Олон хутагт хувилгаад, жинхэнэ тушаал хүлээсэн хэргэм бүхий лам нар сайд нар ван гүнгүүд лүгээ харилцан золгох аваас доорх журмаар ёс гүйцэтгэнэ. Үүнд:

	1) Нийслэл хүрээний хамба номун хан, ёнзон хамба номун хан, дэд хамба болбоос тэргүүн сайд хан лугаа золгох ёсоор

	2) Их дуганы гол мөрөнд суух хутагт, хамба, цорж, эрдэнэ шанзудба нь Чин вангийн хууль ёсоор. 

	3) Их дуганы гол мөрөнд суух хутагт, номун хан, бандид лам нар бараалхан мөргөх, эсвэл шинэ тушаал хүлээх, хишиг шан хүртэх зэрэгт тэнгэрийн хишигт мөргөвөөс зохих сайд, ван гүн түшмэд, хутагт хувилгаан, олон тушаалын лам нар нэгэнтээ мөргөх газар хүрсний хойно дэмий үг хэлэлцэх, ханиах зэргээр дуу чимээ гаргах, шахчих зэрэг байдлыг үл үзүүлэн сөгдөж мөргөхдөө алгуурхан бөгөөд толгойг доор бөхийн хичээнгүйлэн Богд эзэн, Улсын эх дагинын өлмийн дор тус тус гурвантаа сөгдөж есөнтөө мөргөсний хойно шавийн ёсоор хадаг өргөж мөргөх ёстой ажээ. Хэрвээ ёс алдвал ёслолыг удирдах түшмэл байцаан гаргаж, буруушаан ял хэлэлцдэг байна.

	Мөн жил бүр шинэлэх цагаалах өдөр, Дээдхийн түмэн өлзий гийсэн өдөр нийслэл хүрээний гадна суух сайдууд, ван гүн, бичиг цэргийн олон түшмэд өөр өөрийн харьяат яаман газраа хуралдаж цөм магнаг дээл, жинст хүрэм өмсөж, улсын эзэн залрах нийслэлийн зүг хандаж хүжийн ширээ жагсаан гурвантаа сөгдөж, есөнтөө мөргөдөг байв. 

	4. Үе улирсан хамба цоржийн зэрэг цол бүхий хувилгаан, Нийслэл хүрээний да лам, жинхэнэ хамба цоржийн ямбатан нь бэйлийн хуулиар. 

	5. Үе улирах бага хувилгаан лам нар түшээ гүнгийн хуулиар

	6. Сул хамба, цорж ямбатан нь туслагч гүнгийн хуулиар. 

	7. Сул хувилгаан, жинхэнэ да ламын ямбатан нь засаг тайжийн харилцан золгох ёсоор ёслолцоно. 

	 

	 

	Дээд доод түшмэдийн харилцан золгож одох ёслол

	Аливаа доорд зэрэг бүхий түшмэл дээд түшмэлд золгох ёслолыг үйлдэхдээ дээд түшмэл нь хариу ёсолсныг дараах зэрэг хэргэмтэн хариу харилцан ёсолсноор тооцно. Үүнд:

	— Тэргүүн сайд, хан болбоос жүн вангаас дээш хэргэмтэнтэй харилцан хариу ёсолно. 

	— Чин ван нь бэйсээс дээш, 

	— Жүн ван нь түшээ гүнгээс дээш, 

	— Бэйл болбоос туслагч гүнгээс дээш нэгэнтээ золгоор одсоныг хариулан ёсолно. Бэйсээс дорогш харилцан золгохыг дураар болгодог. 

	Аливаа дээд түшмэл доорд түшмэлийнд ёслон ирэхүйд гэрийн эзэн их хаалганы гадна угтан сөгдөж мөргөдөг. Үдэхэд бас чингэнэ. 

	 

	Сөгдөж мөргөх ёс нь: 

	А. Сөгдөх

	Эрэгтэй хүн бол: баруун хөлөө сөгдөн, зүүн хөлөө цомцойн хоёр гараа цомцойсон өвдөг дээрээ тавьж, чээж биеэ бөхийсхийж амар эрдэг. 

	Эмэгтэй хүн бол: зүүн хөлөө сөгдөж, баруун өвдгөө цомцойн, хоёр гараа өвдөг дээрээ тавьж, чээж биеэ бөхийсхийж, газар ширтэн амар эрдэг. 

	 

	Б. Мөргөх

	Эрэгтэй хүн: хоёр өвдгөө сөгдөж, хоёр гараа хоёр талаас урагш авчран өвдөгний өмнө нийлүүлж, найман хурууны үзүүр газар хүрэхэд чээж бие толгойгоо бөхийсхийн мөргөдөг. 

	Эмэгтэй хүн: баруун хөлөө сөгдөж, зүүн хөлөө цомцойн зүүн гараа дорогш тавьж, баруун гарын таван хуруугаа дэлгэж баруун санчиг өөдөө өргөхөд толгойгоо хурууны үзүүр тийш хазайсхийн дохиж мөргөдөг. 

	 

	 

	Аялан явах замд бараа болох ёслол

	Улсын эзэн хаан Эрдэнэ зуу, Амарбаясгалант хийдэд залрахад шар бүсийн хүрээ байгуулж, эсгий, бөс гэр бэлтгэж, зоог шүүс, морь малыг базаахын хамт Хүрээнээс гарах, хүрээнд заларч ирэхэд үдэх угтах тусгай ёс гүйцэтгэдэг байжээ. 

	Богд хаан хүрээнээс гарахад таван газарт шар асар байгуулж цай идээ өргөнө. Бараа бологчид нь энгийн яамлах хувцас (магнаг дээл, фүст хүрэм) өмсөн цайны асарт одож зэрэг дэвээр жагсан хааныг угтаад, тус асарт бэлдсэн сууринд залармагц сайдууд зүүн этгээдэд, лам нар баруун этгээдэд зэрэг дэсээр жагсан зогсоно. 

	Хааныг явахад хүрээний хамба номун ханаас дорогш дэс түшмэлээс дээш тушаалтан цайны асрын өмнө бараалхан гурвантаа сөгдөж, есөнтөө мөргөн ёслоод босож, Дээрх залрахад зэрэг дэвээр жагсан сөгдөж үддэг болно. 

	Эзэн хаан анх заларч гарахад төрийн жагсаал жагсааж цайны асраас төрийн жагсаалыг түрүүлэн, ламын жагсаалгыг жагсаан бараа болгоно. 

	Нийслэл хүрээнд заларч ирэхэд буух асар бэлтгэн төрийн жагсаалыг жагсааж, хааныг угтан бараалхах ёслолыг явуулдаг байна. 

	Дээрх залрах замд аймгаас зоог хурим өргөх нарийн ёс бас байлаа. Харьяат аймгаас өргөх зоог хуримд сүүтэй цай, боорцог, өрөм, ааруул, хурууд, бяслаг, идээ, тараг, айраг, арз, зулам хонь бэлтгэдэг байв. 

	Тэрхүү хуримыг өргөхөд тэргүүн сайдаас доош, Хүрээний да ламаас дээших тушаалтан орох бөгөөд аймаг шавийн вангаас дорогш нь өөр өөрийн суух бөс гэрт хүлээн Дээрхээс шагнан буулгасан идээг хүртэн хуримладаг байна.

	Богд хаан сүмд залрах бол шар бөсийн хүрээ байгуулан, эсгий бөс гэрийг уул сүмийн ойр саруул газарт барина. Хаан сүмд залрах өдөр сүмийн тэргүүн лам нар гэлэн гэцлээс дооших нь номын хувцас өмсөн, олон чимч хөгжим өргөн, сүмийн хаалганы гадна жагсан угтаж зогсоно. Сүмд заларсны хойно тэргүүн лам нар олон шавь нараа авч шавийн ёсоор мөргөдөг аж. 

	Хааны залрах замд бараа бологчдоос өөр бусад түшмэд, цэрэг, ард замаас зайлж мориноос буун хүлээж, мөргөж өнгөрүүлэх ёстой. Эс тэгвэл 80 ташуур жанчиж шийтгэнэ. Эсэргүүцвэл ял оноож гянданд хорьж шийтгэнэ. 

	Түүнчлэн Хааны орд харшийн өмнөд дундад хаалганы гадна хэн боловч мориноос бууж холуур өнгөрөх учиртай. Ялангуяа шөрөг хайсны дотор морьтой орвоос 80 ташуур занчин унасан морийг албанд авахаар хуулинаа заажээ. 

	 

	 

	Замд золгох ёслол

	1. Аливаа тэргүүн сайд, хан, нийслэл хүрээний хамба номун хан, ёнзон хамба номун хан, дэд хамба нар замд тохиолдоход: Нийслэл хүрээний их дуганы гол мөрөнд суух хутагт, хамба, цорж, Эрдэнэ шанзудба; Чин вангууд зам тавин өгч хажуугаар явах ёстой байна. 

	— Дэд сайд, жүн ван, нийслэл хүрээний Да лам, их дуганы гол мөрөнд суух хутагт, бэйлээс дээших хүмүүс цөм морины амыг татаж бие бөхийн ёсолж замын хажууд зогсож өнгөрүүлнэ, 

	— Бэйс, түшээ гүн, олон хошуу шавийн хүрээ сүмийн тэргүүн лам, жинхэнэ хамба цорж мяндагтнаас дорогш нь цөм мориноос бууж өнгөрөөнө. 

	 

	2. Нийслэл хүрээний их дуганы гол мөрд суух хутагт, хамба, цорж, эрдэнэ шанзудба, чин вангуудыг гарахад: дэд сайд, жүн ван, хүрээний да лам, бэйл, их дуганы гол мөрний бус хутагт нар цөм зам тавин өгч хажуугаар явна. Бэйс, түшээ гүн, хүрээ сүмийн жинхэнэ хамба цорж ямбатан, бага хувилгаан лам нар морийг татаж бөхийн ёсолж замын хажууд зогсож өнгөрөөнө. Туслагч гүн, дэд хамба, цорж ямбатнаас дорогших нь мориноос бууна. 

	 

	3. Дэд сайд, жүн ван, хүрээний да лам, бэйл, их дуганы гол мөрд үл суух хутагт лам нар морилоход: бэйс, үе улирсан хамба, цорж цол бүхий ихээхэн хувилгаан лам нар, олон хүрээ сүмийн жинхэнэ хамба, цорж ямбатан зам тавин өгч хажуугаар явна. Улсын түшээ гүн, туслагч гүн, бага хувилгаан лам нар, сул хамба, цорж ямбатан морио татаж, биеэ бөхийлгөн ёсолж замын хажууд зогсоно. Олон хошууны засаг тайж олон яамны эрхэлсэн түшмэд, дэс түшмэд, сул хувилгаан ямбатнаас дорогш мориноосоо бууж өнгөрөөнө. 

	 

	4. Бэйс, үе улирсан хамба, цоржийн зэрэг бүхий ихээхэн хувилгаан лам нар, олон хүрээний жинхэнэ хамба цорж ямбатан гарахад: түшээ гүн, туслагч гүн, бага хувилгаан, сул хувилгаан, жинхэнэ да лам нар морио татаж, бас бөхийн ёслон замын хажууд зогсоно. Сул да лам ямбатан, сул тэргүүн зэрэг, жинхэнэ дэд зэргээс дорогших түшмэл, ард цөм мориноос бууна. 

	 

	5. Аливаа зэрэг бүхий түшмэл замд золгоход зэрэг адил буюу нэгэн зэрэг илүү бол сацуу (зэрэгцэж) явна. Хоёр зэрэг илүү бол зам тавин өгч хажуугаар явна. Гурван зэрэг илүү бол морийг татаж замын хажууд зогсож өнгөрүүлнэ. Дөрвөн зэрэг илүү бол мориноос бууж өнгөрүүлнэ. 

	 

	6. Харьяат дээд түшмэл лүгээ доорд түшмэл ард замд учирвал ямар ч зэргийг бодохгүй цөм мориноос бууна. 

	Аливаа дээд тушаал зэрэг бүхий хүн лугаа замд золгоход өмнө удирдах хойно дагалдах хүнтэй сүйх тэрэг морь, малгайн жинсний өнгийг үзэж таних тэмдэг болгох бөгөөд танихгүй бол дагалдах хүн мэдүүлэхээр одож зам тавиулж, мориноос буулгана. Доорд зэргийн хүн дээд зэрэгтнээ мэдсээр байж эс хүндэтгэж ёс алдвал тэрхүү этгээдийг харьяат газарт нь тушааж шийтгэдэг байжээ. 

	Товчхон хэлбэл аливаа дээд тушаалтантай доорд зэрэгтэн нь замд тохиолдвол зэрэг дэвийн байдлаар зам тавин өгч хажуугаар нь явж өнгөрөх, морио татаж, бас бөхийн замын хажууд гарч зогсож өнгөрүүлэх, мориноос бууж сөгдөн ёслох зэрэг гурван янзын ёсолгоо байсан байна. Тэгэхдээ зөрөх талынхаа хөлийн дөрөөг мулталдаг ёс бас бий. 

	 

	 

	Зарлигаар сайд гаргаж, угтаж, үдэх ёслол

	Зарлигаар зарагдсан сайд улсын тэргүүн Богд эзэн, Эх дагинад гурвантаа сөгдөж, есөнтөө мөргөсний хойно шавийн ёсоор хадаг өргөж мөргөнө. Ингэж ёслолоор дээдэст бараалхах бол магнаг дээл, фүст хүрэм өмсөж, тэр зүг хандаж хүжийн ширээ жагсааж гурвантаа сөгдөн, есөнтөө мөргөж ёсолдог заншилтай. Зарлигаар бараалхан мөргөхөд хаанаас зарлиг буулган цай, арз шагнана. Түүнийг сөгдөн хүлээж аваад нэгэнтээ мөргөж (адис аван) уусны хойно шадар сайдуудад зарлиг буулган нэг хүн жуухыг өргөж, өөр нэг хүн тамгыг өргөж харьяат сайдад гардуулан өгөхөд сөгдсөөр хүлээн аваад дагалдах түшмэдэд уламжлан тушааж өргөнө. Тэдгээрийг сөгдөж хүлээн авсны хойно хааны зүг бараалхан гурвантаа сөгдөж, есөнтөө мөргөөд босож жуух, тамгыг өргөх түшмэдийг дагаж ордны хаалгаар гарсны хойно Дотоод Яамны ёслолын түшмэл нэг хүн угтан удирдаж цай хүргэх асарт одуулан, мөнхүү сайдад цай барин үдэж мордуулна. Цай хүргэх асрыг гурван газрын адагт босгосон байдаг. Буцаж ирэхэд нь угтлагын цай хүргэх ёс хийдэг. Цэргийн ёслолын цай хүргэдэггүй. 

	Зарлигаар зарсан сайдууд очих нутгаасаа гучин газрын тэртээгээс түшмэл зарж угтах мэдээ өгөхөд харьяат газраас яаран түшмэл зарж, тавны газрын адагт цайны асар байгуулж тухайн газар орны сайд, ван гүн засгууд угтан сөгдөж, урьдаар Богд эзний түмэн амгаланг эрж ёсолно. 

	Харьяат сайд, ван гүн засгууд зарлигаар зарсан сайд нар харилцан ёслоод зарсан сайдыг удирдан цайны асарт оруулж төв суудалд суулгана. 

	Харьяат сайд, ван гүн, засгууд зүүн этгээдэд сууж, цай барих түшмэл цай хүргэсний хойно мордож, уг буудаллах яаман гэрийн газар хүрэхүйд нутгийн түшмэд бэйсээс дээш нь зарсан сайдын хамт морь унаж явдаг. Гүнгээс дорогших зэргийн түшмэл харьяат яаман гэрийн гадна угтан сөгдөж, төвийн яамны гэрт сайдыг удирдан оруулна. 

	Тушаан шагнасан юм байх аваас гэрийн дунд тавихад нутгийн хайсгүй хашаан доторх гэр нь давхар өрх, хөлтрөггүй. 

	Таваас дооших зэргийн түшмэл, ардууд хашаанд нуруу үл хийх ба их бага хаалгатай бараавтар улаан өнгийн хашаатай. Гэрт хөлтрөггүй. 

	 

	
ДОЛООДУГААР БҮЛЭГ

	 

	МОНГОЛ УЛСЫН ОДОН

	Эрдэнийн Очир одон

	Монгол улсын төрийн нэгэн бэлгэдэл нь төрийн одон юм. 1913 онд «Эрдэнийн очир» хэмээх одонгийн дүрэм маягийг зохион гаргаж, уг одонг Хаант Орос улсын нийслэл Петербург хотноо үйлдүүлж гадаадын хүмүүсийг шагнадаг болжээ. 

	«Эрдэнийн очир» одонг тэргүүн, дэд, гутгаар гэсэн гурван зэргээр тогтоосон байна. 

	Тэргүүн зэрэг нь нэгдүгээр «Чингис хааны одон» гэж нэрлээд гадаад улсын хаадыг шагнах; хоёрдугаар «Автай сайн хааны одон» нэртэй гадаад улсын хаадын тайз «агь» вангуудыг шагнах; гуравдугаар нь «Өндөр гэгээний одон» хэмээгдэх ажээ. Нөгөөх дэд, гутгаар зэргийн «Эрдэнийн очир» одонг монголын ван, бэйл, бэйс, гүн түшмэдийн зэргээр дэслэн нэрлэж «ван... гүнгийн одон» гэсэн монгол үсгийг одонгийн ар талд цоолборлон үйлджээ «Эрдэнийн очир» одонгийн дэд нь дотроо дөрвөн зэрэгтэйгээс нэгдүгээр нь вангийн зэргээр, хоёрдугаар нь бэйлийнх, гуравдугаар нь бэйсийн зэргээр, дөрөвдүгээр нь гүнгийн зэргээр ялгардаг.

	Гутгаар «Эрдэнийн очир» одон нь таван зэрэг бүхийгээс нэгдүгээр нь тэргүүн зэрэг түшмэлийнх, хоёрдугаар нь дэд зэрэг түшмэлийнх, гуравдугаар нь гутгаар зэргийн түшмэлийнх, дөрөвдүгээр нь дөтгөөр зэрэг түшмэлийнх, тавдугаар нь тавдугаар зэрэг түшмэлийнх хэмээн түшмэлийн зэргээр ялгаатай болно. 

	Ноёд түшмэдийн жинсний өнгөөр тогтоож, хан, ван, бэйл, бэйс, гүнгүүдийн бадмаараг эрдэнэ чулуун жинсний өнгөөр жишин тэргүүн зэргийн гуравдугаар одон хийгээд дэд зэргийн одонгуудын төв дундах шигтгээг улаан чулуу байхаар тогтоосон байна. 

	Таван төрлийн түшмэлийн жинсний дагуу тэргүүн түшмэл цулгуй шүрэн жинстэйг бодолцон уг одонг цулгүй шүрэн шигтгээтэй, дэд зэрэг түшмэл хоёр талдаа ланз хээ сийлсэн шүрэн жинстэй байсныг баримтлан одонгийн дунд сийлбэртэй шүр шигтгэжээ. Гутгаар зэрэг түшмэл гэрэлтэй хөх жинстэй байснаар одонгийн дунд биндэрьяа чулуу шигтгэсэн байна. Дөтгөөр зэрэг түшмэл номин чулуун жинстэй тул одон нь мөн номин хөх чулуу шигтгээтэй, тавдугаар зэрэг түшмэл усан болор буюу цагаан шилэн жинстэй учир одонд нь чүүшлэн шигтгэхээр заасан байдаг. 

	«Эрдэнийн очир» одонгийн тэргүүн дэд зэргийн одон буюу хан, чин вангийн одонг цул шижир алтаар, жүн вангаас дорогш бэйл, бэйс, гүнгүүд түшмэдийн зэргийн одонг түрхэц алтаар үйлдэж гадаад дотоодын эрхэм улсыг шагнаж байлаа. 

	 

	МОНГОЛ УЛСЫН ТӨРИЙН ХУРИМЛАХ ЁСОНД ХЭРЭГЛЭХ ШАГНАЛЫН ИДЭЭНИЙ ШИРЭЭ ТАВАГ

	 

	1. Нийслэл хүрээний хамба номун хан, дэд хамба, дүнхэр хутагт, ноён номун, хан, гүжир хамба; тэргүүн сайд, шадар сайд, хан, эрдэнэ шанзудба:

	тавгийн тоо 8

	Ширээнээ тавих тавгийн идээ: нэг таваг дахь хэвийн боов 15, бусад зүйл: 2 таваг боов, 1 таваг татмал бурам (12 ширхэг), 1 таваг үзэм, 1 таваг чихэр, 1 таваг хушга, 1 таваг чавга, 1 таваг ааруул

	Ширээний тоо: 1 их ширээ

	Тавгийн хэлбэр: дугуй

	 

	2. Их дуганы гол мөрний хутагт, цорж лам нар; Чин ван, жүн ван, дэд сайд, хүрээний да лам нар:

	Тавгийн тоо 6, 

	Ширээнээ тавих тавгийн идээ: нэг таваг дахь хэвийн боов 12, бусад зүйл: 2 таваг монгол боорцог, 1 таваг үзэм чихэр дээр татмал бурам дөрвөн хэсэг, 1 таваг хушга, 1 таваг чавга, 1 таваг ааруул

	Ширээний тоо: 1 ширээ

	Тавгийн хэлбэр: дугуй

	 

	3. Гол мөрний бус хутагт хувилгаан, хамба цоржийн зинбаа, Бэйл, Бэйс:

	Тавгийн тоо 5, 

	Ширээнээ тавих тавгийн идээ: нэг таваг дахь хэвийн боов 12, бусад зүйл: 2 таваг монгол боорцог, 1 таваг үзэм чихэр дээр татмал бурам дөрвөн хэсэг, 1 таваг хушга, 1 таваг чавга, 

	Ширээний тоо: 1 ширээ

	Тавгийн хэлбэр: дугуй

	4. Жинхэнийн да ламын зинбаа бүхий лам нар, чуулган дарга, жинжин гүн:

	Тавгийн тоо 4, 

	Ширээнээ тавих тавгийн идээ: нэг таваг дахь хэвийн боов 15, бусад зүйл: 1 таваг боов, 1 таваг үзэм чихэр бурам, 1 таваг хушга, 1 таваг чавга, 

	Ширээний тоо: 1 ширээ

	Тавгийн хэлбэр: дугуй

	 

	5. Сул хувилгаан, сул далам, гүн, засаг, эрхэлсэн туслах, дэс түшмэл:

	Тавгийн тоо 3, 

	Ширээнээ тавих тавгийн идээ: нэг таваг дахь хэвийн боов 15, бусад зүйл: 1 таваг боов, 1 таваг үзэм, 1 таваг хушга, 

	Ширээний тоо: 1 ширээ

	Тавгийн хэлбэр: дөрвөлжин

	 

	6. Номын эх зохиогч, шанзавын зайсан лам, түшмэл зайсан, хошууны туслагч, захирагч, занги:

	Тавгийн тоо 1, 

	Ширээнээ тавих тавгийн идээ: нэг тавган дахь хэвийн боов 10, бусад зүйл: 1 таваг боорцог татмал бурам 2 хэсэг, 

	Ширээний тоо: 1 ширээ

	Тавгийн хэлбэр: дөрвөлжин

	 

	7. Яамны жинхэнэ бичээч, шанзавын тамгын бичээч, их сангийн нярав, хошууны мээрэн, залан:

	Тавгийн тоо 1, 

	Ширээнээ тавих тавгийн идээ: нэг таваг дахь хэвийн боов 8, бусад зүйл: 1 таваг боорцог, татмал бурам 2 хэсэг, 

	Ширээний тоо: 1 ширээ

	Тавгийн хэлбэр: дөрвөлжин

	 

	8. Шанзавын бичээч, их сангийн бичээч, хөлөгч, тайж, хошууны суман занги:

	Тавгийн тоо 1, 

	Ширээнээ тавих тавгийн идээ: нэг таваг дахь хэвийн боов 6, бусад зүйл: 1 таваг боорцог татмал бурам 2 хэсэг, 

	Ширээний тоо: 1 ширээ

	Тавгийн хэлбэр: дөрвөлжин

	 

	9. Яамны зарлага, их шавийн дээд албаны ард жинс дэвсгэртэй хүн:

	Тавгийн тоо 1, 

	Ширээнээ тавих тавгийн идээ: нэг таваг дахь хэвийн боов 6, бусад зүйл: 1 таваг боорцог татмал бурам 1 хэсэг, 

	Ширээний тоо: 1 ширээ

	Тавгийн хэлбэр: дөрвөлжин

	 

	10. Жинс дэвсгэртүүд:

	Тавгийн тоо 1, 

	Ширээнээ тавих тавгийн идээ: нэг таваг дахь хэвийн боов 5, бусад зүйл: 1 таваг боорцог татмал бурам 1 хэсэг, 

	Ширээний тоо: 1 ширээ

	Тавгийн хэлбэр: дөрвөлжин

	 

	11. Хан чин ван гүнгийн хатан:

	Тавгийн тоо 1, 

	Ширээнээ тавих тавгийн идээ: нэг таваг дахь хэвийн боов 15, бусад зүйл: 1 таваг боорцог татмал бурам 3 хэсэг, 

	Ширээний тоо: 1 ширээ

	Тавгийн хэлбэр: дөрвөлжин

	 

	12. Жүнс ван бэйлийн хатан:

	Тавгийн тоо 1, 

	Ширээнээ тавих тавгийн идээ: нэг таваг дахь хэвийн боов 12, бусад зүйл: 1 таваг боорцог татмал бурам 2 хэсэг, 

	Ширээний тоо: 1 ширээ

	Тавгийн хэлбэр: дөрвөлжин

	 

	13. Бэйс гүнгийн хатан:

	Тавгийн тоо 1, 

	Ширээнээ тавих тавгийн идээ: нэг таваг дахь хэвийн боов 10, бусад зүйл: 1 таваг боорцог татмал бурам 2 хэсэг, 

	Ширээний тоо: 1 ширээ

	Тавгийн хэлбэр: дөрвөлжин

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

